
Metalikazh
Gant Treveur

E-kreiz an noz e tihunas Riwal. Kalet e oa al leur 
dindan e gein. Merzout a reas stered o
lugerniñ en oabl, a-dreuz delioù ar wezenn a oa a-
us dezhañ. Un tamm reut e oa kigennoù e
gein.  Klevout a  rae unan bennak o roc’hal  en e 
gichen. Azezañ a reas, ha remerkout a reas
stumm korf e vignon Edern en deñvalijenn. Petra 
’oant oc’h ober aze o kousket e kambr ar
stered pell diouzh o gwele er gêr ? Petra a lâro o 
zud warc’hoazh vintin ma ne gavont ket
anezho er gêr ? Klouar a walc’h e oa an amzer met 
santout a rae un tamm glebor en e
swêtcheurt.  Dont  a  rae diouzh ar  vrumenn a oa 
krog da sevel en-dro dezho. Deiz a vefe a-benn
nebeut  moarvat..  E vemor a  oa c’hoazh evel  pa 
vije goloet gant al latar-se. A-greiz-holl e
santas  Riwal  evel  ur  barrad  avel  o  skarzhañ  ar 
vogidell a c’holoe anezhi. Dont a rae da soñj
dezhañ ! Ar walenn ! Sellet a reas ouzh e zorn, aze 
e oa atav. Liv glas e oa e viz atav. Ar maen
ruz a ginkle ar bravig a oa en-dro dezhañ, a gase 
evel neudennoù ruz ha mouk en e viz. Ne rae
ket poan, ne sante netra met dibosupl e oa tennañ 
ar walenn villiget-se ! Gouzout a rae bremañ
penaos e oant en em gavet amañ, pe petra a oa 
c’hoarvezet da nebeutañ !
Echu e oa ganto o c’hentel er c’hlub skateboard e 
sal sport ar vourc’h, kreiz ar sadorn
d’abardaez e oa.
“Dont  a  ri  du-mañ  ?”  en  doa  goulennet  gant  e 
vignon.
“Ok !  Ur redadeg vo graet  ?” en doa  respontet 
Edern
Hag eñ plantañ de’i en e blankenn heuliet gant e 
gamalad. Pa oant tostaet ouzh ar super-marc’had
e oa tremenet Riwal e penn a-raok hag eñ lammat 
ha riklañ war dorn-red ar skalier, un taol
troad prim a zistagas war lost ar skate evit diskenn 
war ar park kirri en ur ober un Oli, ur Faki
Oli  uhel  a-walc’h  heuliet  gant  ur  Faki  180°. 
Pouezañ a reas neuze war penn ar plankenn evit
echuiñ gant ur Frontside Boardslide. Barrek e oa 
war ar skate ha plijout a rae dezhañ hen
diskouez. Prestik e oa heuliet gant e gamalad hag 
an daou baotr da droidellat etre ar c’hirri-tan
ha tostaat ouzh an iliz.
“Diwall, ar pennoù-keuf” a lâras Edern a oa en em 
gavet dirak en-dro.
En ur dremen e-biou ar vered e oant chomet a-sav 
da guriusat. Meur a garr archerien a oa
eno. Gwir eo ne oa kaoz nemet eus afer ar vered 
gant an holl er vourc’h abaoe ar mintin.. War
a seblante e oa bet mastaret lod eus ar bezioù gant 
arouezioù kevrinus bet livet warne e-pad an

noz. An archerien a oa deuet abred war ar plas ha 
kazetennerien dele a oa bet war al lec’h ivez. Tad 
Edern en doa gwelet anezho oc’h ober goulennoù 
en ostaleri pa oa bet o prenañ e gazetenn !
“Mont  a  reont  da  selaou  sonerezh  Marilyn 
Manson er beredoù e kreiz an noz, ha tresañ a
reont arouez an diaoul war ar bezioù evit sachañ 
an drouksperedoù.” en doa farset Edern.
“Cool  !  ha  debriñ  a  reont  kevnid  migal  evit  o 
dijuni !” en doa respontet Riwal. D’ar poent-se
an hini eo, en doa remerket un dra bennak ruz o 
lugerniñ dirazañ war ar riblenn tra ma
oant  o  tremen  o  daou  a-hed  moger  ar  vered. 
Tostaet  e  oa  ha  dastumet  en  doa  ar  pezh  a 
ziskoueze
bezañ ur walenn, ur maen ruz outi.
“Superkouldreistmegabeuz ! Lord of the Ring !” a 
youc’has Riwal en ur lakaat ar walenn ouzh
e viz.
“Aioù  !”  Ne  oa  ket  chomet  pell  da  fougeal, 
flemmet e oa bet evel pa vije bet tachoù o sankañ 
en
e viz. Glas e oa deuet da vezañ ha neudennoù ruz 
ha mouk a zeuas e-maez eus ar maen ruz, a
dreuzas e groc’hen hag en em astennas e diabarzh 
e viz. Ne oa ket padet pell ar boan, ur
pennadig goude, ne sante mui netra, ne sante ket e 
viz kennebeut evit lâret ar wirionez.

“Petra zo c’hoarvezet ganeoc’h ? “ Goude treiñ e 
benn  en  doa  gwelet  Riwal  un  archer  o  tostaat. 
Edern en doa peget en e zorn evit sellet a-dostoc’h 
ouzh  ar  walenn.  Evel-se  e  oa  kroget  ar 
gwallhuñvre ! Gant ur
sklêrijenn c’hlas e oant bet lonket,  steuziet  e oa 
pep tra tro-war-dro, archer hag all. Mouget e
oant evel pa ne vije ket aer ken en-dro dezho, yen 
sklas e oa, kalz yenoc’h evit na oa a-raok
hag  ar  goañv  a  oa  koulskoude.  Klask  a  reas 
youc’hal, met ne zeue son ebet diouzh e c’henou.
Dre chañs ne oa ket bet padet pell... Sklêrijenn a 
oa deuet en-dro, met kaset oa gant al loargann.
“Petra zo c’hoarvezet ganeomp ?” Re spontet e oa 
Riwal evit respont d’e vignon. Noz e oa hag
e kreiz ur c’hoad e oant degouezhet ! Klouar e oa 
an amzer koulskoude evel pa vije deuet an
hañv a-greiz-holl...  Noz e  oa  ha re  deñval  e  oa 
dezho da glask ho hent ha divizet o doa chom war
ar plas... Aet e oant en o gourvez war ar geot e-
harz ur wezenn. Tamm ha tamm e oa deuet ar
c’housked dezho...
“Edern ! Penaos e c’hellez kousket !”
“Petra ?” Digeriñ a reas e zaoulagad, en ur astenn 
e zivrec’h.



“N’em  eus  kavet  kevnidenn  vigal  ebet  evit  da 
zijuni.”
“Fentus e kavez an dra-se !” a respontas Edern en 
ur vazailhat, tra ma teue da soñj dezhañ eus ar
gwall stad ma oant en em gavet.
“Deiz ’vo benn nebeut, un tamm sklaeroc’h eo an 
amzer dija. Sav ! ma kerzhomp e kavimp
unan bennak da sikour ac’hanomp !”

*
* *

O  storlokat  e  oa  an  daou  varc’h-tan  dreist  ar 
skoselloù, tizh de’i. “A-benn un eurvezh e vimp e
Keroman ma tremen mat an traoù ! “ a soñjas ar 
soudard Gerd Bauer. Abaoe bloaz e oa war e
bost en Oriant. Trankil a-walc’h e oa bet an traoù 
er mizioù kentañ. Abaoe ma oa douaret an
Amerikaned  hag  ar  Saozon  en  Normandi  e  oa 
trenket da vat an traoù. O tistreiñ e oa eus
Komandantur  Karaez  ma  oa  bet  kaset  da  gas 
lizhiri asambles gant e gamalad Hans.
Digudenn e oa bet an hent da vont dec’h met kalz 
a chañs o do ma tizhont Porzh Keroman
didrubuilh. Diasur e oa kreiz ar vro bremañ gant 
bandennadoù terroristed, stankoc’h stankañ
an tamm anezho. Ar Rezistañs a lâront int.  “Ne 
bado ket pell ar brezel ken !”  a soñje a-wechoù. 
“War an douar bras e oa bremañ an enebourien  
hag en desped d’ar pezh a lâre ar radio ne
seblantent  ket  bezañ  prest  da  vezañ  taolet  d’ar 
mor adarre ! “ Mennozhioù evel-se a zalc’he
evitañ e-unan avat  !  Fuzuilhet  e  oa bet  lod evit 
bezañ lâret  nebeutoc’h evit  se.  Kollet  e oa en e 
soñjoù
pa remerkas daou zen o redek. O tont e oant war o 
zu hag o treuziñ ar park diouzh tu ar reter,
daou skeud na  oant  ket  gwelet  mat-tre  dirak an 
heol o sevel. Daou grennard e oant kentoc’h pa
wele anezho pishoc’h bremañ ! O redek e oant en 
ur huchal un dra bennak na gomprene ket.
“Achtung  !  Terroristen  !  “  a  huchas  e  gamalad 
Hans hag eñ peg en e vindrailherez dija, ha
tennañ war o zu. Gwelet a reas Gerd an daou gorf 
o kouezhañ. Genaoueien a soñjas Gerd,
spontet o doa Hans ha re brim e oa bet o tennañ 
moarvat. Tremenet e oa bremañ. Ne dalveze
ket ar boan chom a sav evit gouzout pelloc’h. Ur 
pech e oa marteze, a-benn un eurvezh e
c’hellint bezañ e Keroman ma talc’hont mat gant 
o hent !

*
* *

Ar yenijenn adarre. An deñvalijenn. Klask a rae 
tennañ e alan met ne veze leuniet e skevent gant 
banne aer ebet.  Klask a rae Riwal youc’hal met 
dibosupl e oa. Ne oa fin ebet dezhi, kalz pelloc’h e 
pade evit na oa bet ar wech kentañ. Skuizhañ a rae 
evel pa vije bet o redek abaoe un hanter
eur dizehan. A-greiz-holl e paras an heol adarre. E 
kreiz al lanneier e oant bremañ.

“Gwelet ’peus tennet o deus warnomp !” a huchas 
Edern berr e anal gantañ ivez.
“Ya, gwelet ’peus penaos e oant gwisket ?
“Gouzout ’ouzon, evel ar soudarded alamant ’pad 
ar brezel !”
“Mont a ra ? N’out ket bet gloazet ?”
“Krabiset  tout  gant  al  lann  kentoc’h  !  Pa  ’peus 
splujet war an douar dirazon on kouezhet warnout
ha deuet eo en dro pep tra da vezañ yen ha teñval 
evel dec’h ! Petra c’hoarvez ganeomp ?”
“Dont a ra diouzh ar walenn-se ha na c’hellan ket 
tennañ diouzh ma biz ken. Marteze e vezomp
kaset war gil en amzer ganti !”
“Ya, ha pa vimp en amzer ar Bonedoù Ruz e vin 
prest da zebriñ ar gevnidenn vigal gentañ a
gavi din evit ma dijuni !” a respontas Edern, en ur 
c’hoarzhin glas. “Nec’het on hag evit lâret
ar wirionez ne gavan ket eo fentus-tre e vefes o 
farsal evel-se !”
Krog e oant da gerzhet a-dreuz al lanneier ha buan 
e voe tizhet un hent karr, kleuzioù a bep tu
dezhañ.  O  kerzhet  e  oant  didrouz  abaoe  pemp 
munutenn pa voe klevet trouz kammedoù o
tostaat outo.
“Gouzout  ’ouezez,  Edern,  ne  oan  ket  o  farsal 
bremaik.“
O tifloupañ diouzh ar blegenn a oa gant an hent 
dirazo e tegouezhas ur vandennad tud
chadennet. Soudarded gwisket gant lifreoù glas ha 
ruz, tokoù gloan war o fennoù, a gerzhe a
bep  tu  d’ar  bagad  prizonidi.  Derc’hel  a  raent 
fuzuilhoù gant bailhonetez.
“’M eus aon e vo ret din kavet dit ur gevnidenn 
migal da zebriñ evit da zijuni warc’hoazh” a
lâras Riwal, en ur c’hoarzhin glas.
Gwenn-kann e oa deuet da vezañ dremm Edern.

*
* *

“Kousket eo c’hoazh.” a lâras Peredur oc’h ober 
evel pa vije bet ur gward o tifenn dor e
briñsez.
“Ma ’pije taolet muioc’h a evezh ouzh ar sistem 
surentez, ne vije ket bet c’hoarvezet an dra-se !”.
Lakaet en dije Peredur liv ar rebech hag ar fulor 
en e vouezh ma vije bet gouest met
unton  e  chome  ar  gerioù  distaget  gant  ar  robot 
bihan. N’en doa ket ezhomm gerioù evit
komz ouzh Marzhin. Eskemm a rae an daou robot 
titouroù a bep seurt ingal, dre wagennoù, o
mouezhioù  ne  servijent  dezho  nemet  da 
zaremprediñ gant an dud.  Peredur avat, a gave e 
roe
muioc’h a don d’e rebech o tistagañ e gomzoù a-
vouezh uhel. Tennañ a rae Peredur d’ur
pezh mell kazh du hag o plavañ e oa a-us al leur, 
douget ma oa gant ur park enep-graviter.
Ouzhpenn skilfoù a oa gant ar bisig avat. Gwech 
ha gwech all e tifluke ostilhoù a bep seurt



diouzh e bavioù evit  ober al  labour-mañ labour. 
Daoulagad elektronek heñvel ouzh re ur
c’hazh a oa gantañ pa ne vefe o liv ruz a lakae 
warnañ un doare un tamm diaoulek. Pa oa bet
Viviana daou vloaz e oa bet profet dezhi Peredur 
gant he mamm evit he deiz-ha-bloaz.
Pemzektez goude e oa marvet en ur gwallzarvoud 
droch. Aet e oa kuit he-unan d’ober ur
bourmenadenn war varc’h.  Kouezhet  e oa ha re 
ziwezhat e oa pa oa bet adkavet he c’horf.
“Promet din ned i biken e-maez da unan” en doa 
goulennet he zad ganti pa oa bet en oad da
vont  da  bourmen.  Pevarzek  vloaz  goude  an 
darvoud mantrus e talveze ar robot kalz muioc’h 
d’ar plac’h yaouank eget ur bisig moutik kaset en-
dro gant poell artifisiel. Disheñvel-tre e
oa  Marzhin.  Kredet  e  vefe  gwelet  kentoc’h  ur 
paotr yaouank o vont war e ugent vloaz. Savet e
oa bet dezhañ tres ur c’horf kreñv, kigennet mat ha 
dremmet kaer, ken ne oa ket rouez d’ar
robot  gwelet  merc’hed  yaouank  o  treiñ  en-dro 
dezhañ pa veze kaset da Lez ar Roue Yudhael
gant  e  vestr.  Diaes  e  oa  gouzout  e  oa  danvez 
artifisiel a yae d’ober e groc’hen, pe ar blev
melen a  oa bet  cheñchet  dezhañ pa oant  en em 
staliet amañ, evit ma tiskennfe hir en-dro d’e
benn diouzh giz ar mare. Er c’hontrol da Beredur 
e c’helle lakaat laouenidigezh pe
dristidigezh en e vouezh, ha daoust ma oa dianav 
dezhañ ar santimantoù-se e c’helle touellañ
aes tre ar re n’o doa ket klevet anv eus ur robot 
denheñvel. Dindan tres korf un den e oa
kuzhet nerzh ur mekanik galloudus ha Marzhin a 
daole evezh da chom hep trubardiñ e natur
gwirion a-wel d’an holl abaoe ma oant tec’het kuit 
da gavet repu en Amzerioù Teñval ar
VIvet  kantved.  Surentez ar  C’hastell  Gwer a  oa 
bet fiziet e Marzhin. Un ugent kantved bennak
a vefe  ret  gortoz  c’hoazh a-raok na  vefe  klevet 
kaoz eus plastiglas. Ar C’hastell Gwer a oa bet
graet eus o annez gant tud ar vro dre ma tremene 
sklêrijenn an heol a-dreuz ar mogerioù
plastiglas bet savet war pileroù e-kreiz ul lenn.
“Ret eo din komz outi bremañ, deomp da zihuniñ 
anezhi ‘
Riklañ a reas an nor hag an daou robot mont e-
barzh ur gambr ront damdeñval. Ouzh al lein ez 
eas kerkent war enaou ar gouleier hag a rae evel 
ur gurunenn sklêrijenn a ziskoueze livioù
pastel mouk ha gwer ar mogerioù. E-kreiz e oa ur 
gwele goloet gant ur c’holc’hed kinklet gant
stummoù geometrek  a-liv  gant  ar  mogerioù.  Ur 
pennad blev du a fiñvas ennañ, hag ur plac’h
yaouank a azezas en ur astenn he divrec’h.
“Traoù nevez ?” a c’houlennas.
“Deuet on a-benn da adkavet ar  walenn, a-benn 
daou pe dri devezh e tlefe bezañ ganeomp ?”
“Roud ebet eus ma zad a-hend-all ?”

“N’eus ket c’hoazh, siwazh ! Met e walenn a zlefe 
lakaat ac’hanomp war an hent.”
“Gant ma vo gwir !” a vouskomzas Viviana en ur 
huanadiñ.
Dont a rae da soñj dezhi eus ar  gwallhuñvre he 
doa bevet tri devezh zo. Bet e oa asambles gant
Marzhin  e  Lez  ar  Roue  Yudhael.  Diaes  e  kave 
doare-bevañ ar varbared met diaesoc’h
c’hoazh e oa dezhi tremen holl he amzer gant he 
zad hag un toullad robotoù. Gant Alava
merc’h ar Roue Yudhael hag ar Rouanez Aosoc’h 
he doa skoulmet ur gwir vignoniezh en
desped d’an diforc’hoù sevenadur ha deskadurezh 
a zispartie anezho o-div. En em glevet a rae
mat ivez gant Yudikael ar priñs yaouank, ur paotr 
kalz kizidikoc’h ha speredekoc’h evit
ar  grennarded all  eus  e  oad  ha  na  ouient  komz 
nemet eus chase hag emgannoù kleze. Un nebeud 
deizioù o doa kaset el  Lez rak degemeret mat e 
veze atav Viviana ha Marzhin ar Strobineller, evel 
ma lârent.  Stevan er  c’hontrol,  ne oa bet  morse 
gant al Lez. N’en doa liamm ebet ouzh tud ar vro 
e  gwirionez,  met  lezel  a  rae  he  merc’h  da 
zaremprediñ anezho ha ne oa ket displijet gant ar
statud hudour a oa bet roet d’e robot keit ha ma 
chome  ar  C’hastell  Gwer  e  peoc’h  a-drugarez 
dezhañ ha ma veze pellaet an dud re gurius diouzh 
Koad Breselien.
Ouzh  taol  e  oa  azezet  Viviana  e-kichen  Alava, 
echu e oa ar pred hag o selaou e oant ur barzh
o seniñ ouzh an delenn. Tostaet e oa Marzhin outi 
ha torret en doa ar strobinell gant
komzoù mantrus. O paouez resev ur galv-diwall e 
oa eus penn urzhiataer ar C’hastell
Gwer. Ne oa padet nemet un dekvedenn eilenn ha 
troc’het e oa bet ar gevreadenn a-greiz-holl.
Ne  oa  mui  keloù  ebet  eus  ar  C’hastell  abaoe. 
Goulenn a rae Marzhin ma tistrofent
diouzhtu.
“N’emaoc’h ket o vont da zistreiñ bremañ e-kreiz 
an noz da Goad Vreselien !” he doa lâret ar
Rouanez Aosoc’h gwall spontet anezhi.
“Ma zad a c’halv ac’hanon kerkent, Marzhin zo 
ganin, ne c’hellfen ket kaout gwelloc’h
difenner !” he doa respontet Viviana.
Ne oa ket bet klasket mirout oute da vont pelloc’h 
ha buan e oa bet dibret o c’hezeg er
marchosi. Kuitaet o doa al lez war varc’h o daou 
d’an daoulamm e-kreiz an noz. A-viskoazh e
oa  Viviana  en  em  santet  e  surentez  pa  veze 
asambles gant Marzhin. Gouzout a ouie ne c’helle
c’hoarvezout netra ganti keit ha ma veze asambles 
gant ar robot. Stardañ a reas en he dorn an
triskell a oa en dro d’he gouzoug. Ur bravig a oa 
bet roet dezhi gant he zad, hag a zalc’he ur
sekred a oa anavezet ganto o zri hepken. Kas a rae 
ur seurt signal war ur frekañs kuzh na
c’helle bezañ paket nemet gant Marzhin.  Keit ha 
ma vefe he dro-c’houzoug ganti e c’hellfe



bezañ adkavet gant Marzhin forzh pelec’h e vefe.
N’o doa ket bet ezhomm da varc’hekaat gwall bell 
avat, rak atav e talc’hent ur c’harr bihan
enep-graviter kuzhet ul lev bennak diouzh Lez ar 
Roue, e ken kaz e vijent galvet diwar dizh.

Ur  c’hardeur  goude  e  oant  degouezhet  war-wel 
d’ar C’hastell Gwer met n’o doa bet keloù
ebet  c’hoazh.  Dor-vras  al  leurenn  douarañ  a 
chomas kloz, ar pezh a dalveze e oa bet lakaet da
fall ar penn urzhiataer. Ret e oa bet dezho diskenn 
o c’harr e-g war vord al lenn ha mont gant
ur vagig betek ar bontenn a gelc’hie ar mogerioù. 
Bout e oa dor ar C’hastell ivez met deuet e
oa  a-benn  Marzhin  da  zigeriñ  anezhi  dre 
adprogrammiñ ar potailh elektronek. Ne oant ket
bet  pell  o  kompren  ar  pezh  a  oa  c’hoarvezet. 
Distrujet e oa bet prosesor ar penn urzhiataer
gant tenn ur fuzuilh fotonikel.  Adkavet e oa bet 
Peredur en un trepas, gwallgaset e oa bet ar
paour-kaezh bisig.  Ne oa ket  bet  evit  sikour  da 
gompren ar pezh a oa c’hoarvezet, chomet e oa
bout, goude ur berr-roudad en e vatri protonek ha 
diverket e oa bet e vemor penn-da-benn.
Ret e oa bet adprogrammiñ Peredur o kargañ en-
dro e vemor saveteet er penn urzhiataer.
Krediñ  a  rae  dezho  divinout  petra  a  oa 
c’hoarvezet.  Taget  e  oa  bet  ar  C’hastell  Gwer 
moarvat,
gant ur c’homando a oa tremenet dreist ar sistem 
surentez. An dra-se ne c’helle talvezout
nemet un dra. Adkavet e oa bet o roud gant ar re e 
oa tec’het tud Viviana diouto ugent vloaz
a oa. Kaer o doa bet klask ha furchal e pep lec’h e 
oa chomet difrouezh o strivoù. Stevan a oa
aet diwar wel.

*
* *

“Piv oc’h c’hwi ha da belec’h ‘maoc’h o vont ? “ 
a c’houlennas ur soudard a oa o kerzhout e-kichen
un den a seblante bezañ un ofiser. Un dek soudard 
gwisket en o lifreoù glas ha ruz a gase
gante un hanter kant bennak a brizonidi, o kerzhet 
war  teir  renkennad,  ur  gordenn  en-dro  da 
c’houzoug pep hini. Truilhoù kentoc’h eget dilhad 
a oa war o c’hein. Diarc’hen e
kerzhe  ar  pep  brasañ  anezho  ha  gloazet  e  oa  o 
zreid ken ez ae goustad a-walc’h ar bagad.
“Dites leur de répondre quelque chose, Le Bras !” 
a lâras an ofiser e galleg, d’ar soudard en
doa komzet oute.
“Respontit  !  Petra  ‘maoc’h  oc’h  ober  amañ”  a 
ouzhpennas e brezhoneg an dragon a oa bet
graet Le Bras anezhañ.
“Nous nous sommes perdus” a  valbouzas Riwal 
d’an ofiser hep gouzout re vat petra lâret nag
e peseurt yezh respont.
An ofiser hag e soudard a zalc’has gant o c’haoz 
e-pad ur pennad met ne gomzent ket uhel awalc’h

evit  ma  c’hellfe  kompren  an  daou  grennard  ar 
pezh a oa o vont en-dro. Selloù souezhet a
daolent oute gwech ha gwech all.
“Stagit anezho ouzh ar re all, gwelet a raimp an 
dra-se e Kemper” a lâras an ofiser e galleg a-benn 
ar fin, uhel a-walc’h evit bezañ klevet gant an holl 
soudarded.
“Deuit amañ, ha chañs ’peus rak meur a hailhon 
eveldoc’h zo bet krouget ganeomp ar mintin-mañ
hep na gemerfemp ar boan da gas anezho da vezañ 
barnet da Gemper. “ a lâras an dragon
Le Bras.
Buan  e  voe  tremenet  ar  gordenn  en  dro  da 
c’houzoug Riwal  hag Edern hag setu int  en em 
gavet e
penn ar vandennad prizonidi. Gant fust ur fuzuilh 
e voent bountet da vont war-raok hag ar
chadennad tud a adkrogas goustad gant he hent.
Buan  e  oa  tremenet  an  traoù  evel  en  ur 
gwallhuñvre  ha  re  spontet  e  oa  bet  Riwal  hag 
Edern
evit  lâret  grik.  En em lezet  e  oant  da  vont  hep 
klask kompren pezh a oa o c’hoarvezout gante.
Kerzhet  a  raent  evel  daou  zombi,  bec’h  ar 
skuizhder hag an dizesper kouezhet ponner war o
chouk.
“Diouzh Karaez e teuit ? “ a c’houlennas a-vouezh 
izel unan bennak en o c’hichen. Treiñ e
benn a  reas  Riwal  ha  remerket  a  reas  e  oant  o 
kerzhet skoaz-ouzh-skoaz gant ur plac’h daou be 
dri bloaz koshoc’h evito.  Blev hir distag a oa bet 
ruz met na oant ket bet gwalc’het abaoe
sizhunvezhioù pe mizvezhioù marteze, a gouezhe 
spufet(  ?  ?)  en dro d’un dremm a vije  bet  kaer 
moarvat ma ne vije ket bet ken mastaret all. He 
daoulagad avat a luc’he gant ur youl a ziskoueze 
ne felle ket dezhi koll he holl esperañs en desped 
d’he stad.
“Komz  a  rit  Brezhoneg  ?  “  a  c’houlennas-hi 
c’hoazh ?
“Perak e kasont ac’hanomp da Gemper ? “ eme 
Edern o respont gant ur goulenn.
Ur  mousc’hoarzh  trist  a  ziskouezas  ar  plac’h 
outañ.
“Evit bezañ barnet ha kaset d’ar galeoù, ma daou 
vreur ‘m eus bet gwelet krougañ anezho dec’h ha 
kamaladed e-leizh abaoe daou zevezh.  N’on ket 
sur  omp ar  re  chañsusañ  avat,  met  klask  a  ran 
chom hep soñjal evel-se rak da betra e servij en 
em reiñ d’an dizesper ?”
“Petra ’peus graet evit bezañ paket ?”
“Lakaet ur boned ruz war ma fenn evel m’ o doa 
graet ma daou vreur hag heuliet Bastian ar
Balp evit klask gwellaat hon stad o sevel a-enep ar 
Roue hag e lezennoù ! Klevet ‘m eus ar
soudarded o lâret e oac’h martoloded estrañjour ? 
Trawalc’h a c’halleg a gomprenan evit
bezañ  komprenet  an  dra-se  pa  gomze  an  ofiser 
damaik ! Soñjet o deus an dra-se rak e Galleg



peus respontet outañ, ne oar ket galleg peizanted 
ar vro-mañ, an noblañsoù ne lâran ket, met
ne vezont ket gwisket gant bragoù glas ha ledan 
eveldoc’h. Lâret en deus e oa un dra bennak
skrivet  ouzh  dilhad  da  vignon  ivez  en  ur  yezh 
estren.
“Happiness  is  my  gun”  a  oa  skrivet  ouzh 
swêtcheurt Riwal !
“’Michañs ’n eus ket komprenet e oa ur fuzuilh 
ganin ! “ a lâras Riwal o ’n em silañ er gaoz.
“Ne gredan ket en dije komprenet e oa saozneg 
zoken !” eme Edern.
“Martoloded saoz oc’h neuze ?”
“N’omp ket !  Bretoned eveldout, met n’omp ket 
alemañ”
“An  dra-se  ’m  boa  divinet  !  Ne  gomzit  ket 
brezhoneg ar vro-mañ ha n’em eus bet gwelet den
ebet  gwisket  eveldoc’h dreist-holl,  ha pa  vefe  e 
foar vras Karaez zoken !”
“Kredapl ’peus ket gwelet bragoù jean betek-henn 
!”
“Fermez la ! Peoc’h !” a lâras ur soudard a dostaas 
dioute ha reiñ un taol fust e kof Riwal a
blegas  etre  daou  gant  ar  boan.  Didrouz  e  voe 
kendalc’het gant an hent. N’o doa ket bet amzer
da c’houlenn he anv gant ar plac’h. zoken.
Kerzhet a reas an heuliadeg prizonidi betek serr-
noz. Meur a wech e oant tremenet e-biou ur
wezenn  a  blege  dindan  pouez  tud  krouget,  ha 
c’hwezh a save dija en aer. Gwelloc’h e veze
gant Riwal hag Edern treiñ o fenn ha sellet ouzh 
un tu all. N’o doa ket kredet distagañ ger
ebet abaoe an taol fust  bet  roet gant  an dragon. 
Skuishoc’h-skuishañ e oa an daou
baotr, ne oa ket o c’herzhadenn hepken a oa kaoz. 
Un taol skuizhder a oa kouezhet warno
goude o lamm en amzer ha n’o doa ket bet digarez 
da adkavet o nerzh abaoe, na bet an
disterañ tamm da zebriñ kennebeut.
Gant an noz o tont ez ehanas ar bagad dirak ur 
pennti. Ar brizonidi a voe lakaet da azezañ war
ar geot. Taolet e voe e-maez didruez ar peizant, e 
wreg hag e vugale ha goulennet gante degas
pep a vanne dour d’an dud pennasket.  Kregiñ a 
reas ar soudarded da lazhañ kement yar ha
kilhog a oa er porzh, ha d’en em servijout diwar 
an disterañ tra a c’helle mont da glokaat an
tammoù gwispid hag ar banne gwin a yae d’ober o 
c’hoan peurvuiañ. Tud an ti a chome da
sellet hep krediñ lâret netra. Echu ar pred gant an 
dragoned e voe lakaet tremen d’ar
brizonidi pep a damm bara kras evit o c’hoan.
Kavet e oa bet lambig e kav an ti, ha klevet e veze 
mouezhioù ar soudarded o tregerniñ er
porzh. Morgan e oa anv ar plac’h yaouank a oa 
staget e kichen Riwal hag Edern. N’o doa ket
eskemmet  kalz  a  gomzoù  ganti,  nag  etreze 
kennebeut. Ken skuizh e oant ken e oant aet buan
da gousket.

“Na rit ket, laoskit ac’hanon !”
“Mais tu vas la fermer, petite pute !.”
Dihunet e oa bet Riwal gant youc’hadennoù en e 
gichen. Ur soudard tommet d’e benn a oa
gourvezet war korf Morgan ha sklaer e oa pezh a 
oa o klask ober.

“Lez anezhi” a huchas Edern o klask sachañ war 
ar soudard hag a droas e benn war e du, fuloret
ruz. A-greiz-holl e remerkas Riwal ur maen bras 
en e gichen. Hep soñjal pelloc’h e kemeras
anezhañ etre e zaou zorn, e sevel a reas ha teurel 
anezhañ war penn ar soudard. Digempouezet gant 
e  striv  e  kouezhas  war  Edern,  Morgan  hag  an 
dragon.

*
* *

Kollet e oa Viviana en he soñjoù abaoe ur pennad. 
Vad en doa graet dezhi kousket, met ne oa ket
bet  disammet  diwar  an  anken  a  boueze  war  he 
spered.  An daou robot  a  oa o c’hortoz evel  p’o 
defe komprenet he doa ezhomm un tamm amzer 
evit sklaeraat he fenn.
“Met da belec’h eo aet ma zad ?” a c’houlennas 
gant Marzhin a oa e-kichen Peredur e-tal 
he gwele.
“Gouzout a raimp muioc’h a dra pa vo ar walenn 
ganeomp.”
“Lâret ’peus e vefe ezhomm daou pe dri devezh ?”
“Ya, lakaet eo bet gant unan bennak ouzh e viz. 
Programmet eo da implijout nerzh e gorf evit
distreiñ  betek  ennomp.  Buan  a-walc’h  eo  aet 
betek-henn dre m’he deus kaset daou zen d’he
heul.  Nebeut  a  chañs  a  zo  evit  ma  chomfent 
asambles bep tro ma ray ar walenn ul lamm avat,
ha  ne  c’hellomp ket  gouzout  dre-just  pegoulz  e 
tistroio. Ma yafe re vuan e c’hellfe sachañ re
war korf he douger ha lazhañ anezhañ a-raok na 
zegouezhfe betek ennomp. Riskloù all a zo
ivez,  peogwir n’eo ket dizañjer an treizh dre an 
amzer. Ma vefe lazhet douger ar walenn e
vefe ret gortoz e vije lakaet ouzh e viz gant un den 
bennak all ! “
“Gant  ar  walenn e vo adkavet un enrolladenn a 
roio tu deomp da zispenn roudoù ma zad ?”
“A c’hellfe bezañ, met gouzout a rez ne oa nemet 
Stevan ha da vamm a ouie penaos treizhañ
an amzer. N’en doa ket Stevan fiziañs a-walc’h e 
mab-den evit rannañ e deknologiezh nevez.
Evit ma ne vefe ket gouezet e sekred gant tud all e 
amzer e oa deuet da guzhat amañ.”
“Met ma n’eus den all  ebet gouest da veajiñ en 
amzer, penaos eo bet taget ar C’hastell Gwer
ha  perak e  vefe bet  skrapet  ma zad.  M’ o deus 
adkavet an deknologiezh evit beajiñ dre an
amzer n’ o deus ket ezhomm ken eus Stevan.”
“An dra-se eo na gomprenan ket dres !” a lâras 
Marzhin. “Petra ‘soñjez Peredur ? Aze oas-te pa
oa bet taget Stevan !”



“Gouzout  a  rit  eo  bet  diverket  ma  memor,  ne 
gomprenan ket gwelloc’h siwazh.”

*
* *

“Amzer vrein ! Gleb teil omp dija ha diaes e vo 
din bezañ mibin ha divorfil evit ma zroioù gant
abadenn fenoz” a lavaras an den yaouank gwisket 
e benn gant un tok tric’hornek melen ha
ruz.
“Gwell  ’vo dit  bezañ,  ma fell  dit  debriñ un dra 
bennak ha kavet bod er c’hastell evit an noz.” a
respontas ar vaouez kozh a oa en e gichen. Taolet 
he doa ur palenn war he fenn hag he
divskoaz evit kavet goudor diouzh ar glav. Azezet 
e oant o daou war ur bank e penn a-raok ur
c’harr goloet gant danvez melen.  Al lizherennoù 
ruz “Gvenoleus Magnus” a oa engravet e
koad ur framm a save er penn a-raok evel ur volz 
a-us ar bank. Sachet e oa ar wetur gant ur
marc’h du bet kreñv d’ur poent bennak moarvat, 
met na oa ket mui en e vrud abaoe
bloavezhioù. Kerzhet a rae goustadik war un hent 
skoasellek a ’n em golle tamm-ha-tamm e
teñvalijenn un nozvezh c’hoañv hag a oa o serriñ 
abred gant an amzer fall, bet a-hed an deiz.
Derc’hel a rae ar marc’h un tamm lorc’h bennak 
memes tra, dindan e sternaj liv an aour hag ar
palenn ruz a bege ouzh e gein gant ar gleb teil ma 
oa . A-greiz-holl e skabras ar marc’h en ur
c’hwirinat,  spontet  gant  un  dra  bennak  dirazañ. 
Evel pa vijent deuet diwar netra e oa deuet war-
wel  pevar  c’horf  e-kreiz  an  hent  a-daol-trumm, 
daou pe dri metr diouzh al loen. Tri anezho a
savas  en-dro,  met  gourvezet  e  chome ar  pevare 
hini. Prim e tiskennas Gwenole diwar e vank ha
mont  da  welet  petra  a  oa  o  c’hoarvezout.  Ur 
plac’h blev ruz a welas, memes oad gantañ e oa 
war a seblante, asambles ganti e oa daou baotr un 
tammig yaouankoc’h ha dilhad iskis gante. O
zreid  a  oa  strobet  gant  ur  chadenn  hag  en  o 
c’hichen e oa astennet korf divuhez un den, gwad
o tiverañ diouzh ur  pezh gouli  a  oa en e  benn. 
Plegañ a reas ar plac’h evit kemer un dra
bennak  diouzh  gouriz  an  den  marv.  Ur  seurt 
pibenn a vukas war e du en ur lâret :
“Chomit e lec’h m’ emaoc’h pe e toullan ho penn 
gant ma fistolenn !”
“Ola  plac’h  koant,  n’ouzon  ket  petra  eo  ar 
“fistolenn” se emaout e-soñj da doullañ ma fenn
ganti, met un druez e vefe kas Gwenole Meur d’ar 
baradoz, re abred. Souezhusoc’h furlukin
n’eus ket bet gwelet biskoazh c’hoazh en Eskopti 
Kerne. Troioù ouesk, kaniri, jangloù ha
muioc’h c’hoazh evit brasañ plijadur ar re vunud 
hag ar re vras, bilened ha noblañsoù mesk ha
mesk,  Itronezed pe  Aotrounien,  an  holl  a  chom 
bamet, o genou digor war nav eur dirak
ampartiz Gwenole Meur, Gvenoleus Magnus, evit 
ho servij.”

“Eh, ken hir  eo da brezegenn hag un aridennad 
brammoù person, Gwenole ! Ne c’hellfes ket
krennañ da gaozioù ha kas  ac’hanomp war-raok 
peogwir n’emaon ket e-soñj da dremen an
noz  amañ  war  an  hent  dindan  ar  glav.”  a  lâras 
mouezh ur vaouez kozh a zeue diouzh ar
c’harr.
Edern a  daolas ur sell  ouzh Riwal  a  oa gwenn-
kann e zremm. Santout a rae e oa bet sachet o
nerzh  gant  ar  walenn  muioc’h  c’hoazh  evit  ar 
gwechoù all. E vignon a oa bet skuizhet ar
muiañ,  diseblant  e  chome  ouzh  pezh  a  oa  o 
c’hoarvezout  en-dro  dezhañ,  e  zaoulagad  paret 
war korf ar soudard.
“N’eo ket dre da faot Riwal, dre e faot-eñ eo, n’en 
deus bet nemet pezh a glaske, saveteet ’peus hon 
buhez.”
“Marteze, met krediñ a ra din eo marv.”
“Aesoc’h  a-se  evit  kemer  diouzh  e  c’houriz  an 
alc’hwez a zistago hor chadennoù” eme Edern en 
ur gregiñ da zigeriñ an hual a oa ouzh e dreid.
E-keit-se e oa bet Morgan o komz gant ar furlukin 
e dog melen ha ruz ha treiñ a reas war o zu.
“ Gwenole  hag  e  vamm  zo  mat  dezho  kas 
ac’hanomp war zu Karaez, ma ’z eomp diouzhtu 
ha ma lezomp amañ hon “c’hamalad” zo dichañset 
dezhañ kouezhañ e benn war ar maen bras” emezi 
en ur ober ur serr-lagad d’an daou baotr.
“Deomp d’ar c’harr, neuze.” a lâras Edern, echu 
gantañ dibrennañ ar chadennoù, hag eñ
sachañ  war  Riwal.  Sklaer  e  oa  n’he  doa  ket 
Morgan an disterañ menoz eus pezh a oa
c’hoarvezet gante !
“Ha da belec’h emaoc’h o vont, da Garaez ?” a 
c’houlennas Edern ur wech staliet e-mesk ar
bitrakoù c’hoariva a leunie ar wetur.
“D’ar c’hastell ! Eon Kelenn, Kabiten Karaez, en 
deus aozet ur fest vras fenoz, evit degemer
e  Aotrou  an  Dug  Yann  ha  galvet  on  bet  me, 
Gwenole Meur da ziduiñ an Aotrouien e-kerzh o
banvez.  Deuit  ganeomp, friko a vo evit  an holl, 
gant ma voc’h gouest d’ober un dro ouesk
bennak.  Morgan,  te  a  c’hello  bezañ  ma 
skoazellerez, ur wech gwisket evel m’eo dleet”
“Ne raimp ket, ne blij ket deomp ar soudarded !” 
eme Vorgan gwall spontet a-greiz-holl,
daoust ma n’he doa biskoazh c’hoazh klevet anv 
eus kastell Eon Kelenn.
“Ha perak ’ta, echu eo ar brezel ! Trec’h eo bet an 
Dug Yann en Alre daou vloaz zo. Aet eo
ar soudarded Gall ha Saoz d’en em gannañ e lec’h 
all !
“Gwir eo !  Perak ne dafemp ket ?” eme Edern, 
hag en ur sellet ouzh e gamalad a chome badaouet
c’hoazh :  “Bet e oamp en ur staj  sirk en Oaled 
Treglonoù warlene, ’peus ket disoñjet penaos
jangliñ Riwal ? Hag izeloc’h ouzh pleg skouarn e 
gamalad“ Degouezhet omp er XIVvet



Kantved war a seblant e fin Brezel Hêrezh Breizh 
ma komprenan mat.” Atav e oa bet intereset
Edern  gant  an  istor,  ur  chañs  dezho,  gant  ar 
walenn a gendalc’he da c’hoari troioù-kamm
dezho.

“Dit-te  pe  din-me  e  vo  da  zisplegañ  da  Vorgan 
n’eus mui riskl ebet p’emaomp pell diouzh ar
Bonedoù Ruz ?” a respontas Riwal hag a oa krog 
da ziabafañ a-benn ar fin.
“Ne vo ket re bezañ daou ‘meus aon ! “
“Remerket ’peus e vezez stok ouzhin bep tro ma 
reomp ul lamm, dre-se out deuet ganin bep
gwech.  Gwelloc’h  e  vefe  dit  bezañ  war-dro  pa 
c’hoarvezo gant ma gwalenn sachañ warnon,
nemet e vefes e-soñj da chom da dremen ur vuhez 
furlukin er Grennamzer.
“Ret e vo displegañ an dra-se da Vorgan ivez, ne 
c’hellomp ket dilezel anezhi amañ !” a
respontas Edern.
“Met diwar-benn petra ‘maoc’h o komz ?”
Goude bezañ taolet ur sell evit bezañ sur ne oa ket 
Gwenole hag e vamm o selaou e krogas
Edern da zisplegañ pep tra da Vorgan.”
“Dont  a  rit-c’hwi  diouzh  an  amzer  da-zont  hag 
emaomp-ni bremañ en amzer dremenet, troet
oc’h da sot ! “
“Ha penaos  e  soñj dit  omp tremenet  en un taol 
diouzh ar porzh ma klaske an dragon
gwallañ  ac’hanout  d’an  hent-mañ  just  dirak 
gwetur ur jangler eus ar Grennamzer ?”
“Komediancherien am eus bet gwelet dija. Tennañ 
a raent un tamm mat d’ar paotr Gwenole,
ha  ne  welan  ket  perak  e  vefemp  en  amzer 
dremenet”
“Sell  ouzh  an  dra-mañ  ha  deus  tostoc’h  er 
sklêrijenn” eme Riwal en ur gemer e bellgomzer
hezoug  eus  godell  e  vragoù,  hag  eñ  da  dennañ 
poltred ar plac’h yaouank.
“Anavezout a rez ar plac’h-mañ ?  Ur foto a vez 
graet diouzh se !”
“Petra eo, ur melezour bihan ?”
“N’eo ket, sell ouzh ar foto-mañ ! Gwelet a rez 
Riwal o fougasiñ war e blankenn ruilh war ar
riblenn  e-kichen  kirri-tan  ?  Traoù  evel-se  ’peus 
bet gwelet dija ?”
Dilavar e chomas ar plac’h yaouank, ne gomprene 
ket re vat met he daoulagad a ziskoueze e
oa krog da veizañ ne oa ket ken sur-se ken e oa aet 
an traoù war wellaat abaoe ma oant tec’het
kuit a-dre daouarn an dragoned. Dousik e kemeras 
Edern he dorn evit klask konfortiñ
anezhi.

*
* *

Ma vije  bet  Marzhin ur  paotr  yaouank evel  ma 
seblante bezañ e vije bet lennet nec’hamant
ouzh e zremm, gant ar pezh a wele. Ar robot a oa 
anezhañ ne ziskoueze netra eus ar souezh

a oa ennañ avat. A-dost en doa sellet ouzh sistem 
surentez ar C’hastell Gwer. Studiet en doa
an holl enrolladennoù a oa chomet gant ar penn 
urzhiataer ha ne gave roud ebet diouzh unan
bennak  a  vije  en  em  silet  er  c’hastell  evit  kas 
Stevan gantañ. Gwashoc’h a oa c’hoazh, an
hologrammoù  enrollet  a  ziskoueze  Stevan  o 
kuitaat ar c’hastell dre ar riboul amzeriel hep den
all  ebet  o  c’hourdrouz  anezhañ.  Ar  fedoù  a  oa 
dirazañ koulskoude : da gentañ e oa aet kuit
Stevan, signal e walenn oa bet adkavet e derou ar 
XXIvet Kantved, da eil e oa bet torret
prosesor ar penn urzhiataer, hag da drede e oa bet 
diverket memor Peredur. Penaos an diaoul e
vije bet graet an dra-se gant unan bennak n’en dije 
lezet roud ebet war e lerc’h nag er sistem
surentez nag e memor ar penn urzhiataerezh.  Ar 
roudadoù protonek a yae d’ober empenn
Marzhin  o  doa  studiet  hag  adstudiet  kement 
martezeadenn a oa posupl sevel. Deuet e oa da
zezastum diwar e jedadennoù e oa en emsilet unan 
bennak er c’hastell, penaos avat ? Ne oa ket
deuet diouzh an diavaez, chomet e vije bet roudoù 
war e lerc’h en enrolladennoù ar sistem surentez. 
Petra  a  oa  c’hoarvezet  ?  Direspont  e  chome  ar 
goulenn, met ur sin,  un arouez bennak a oa bet 
lezet gant Stevan moarvat. Adsellet a reas ur wech 
c’hoazh ouzh hologram Stevan o vont e-barzh ar 
riboul amzeriel.  “Met petra eo an dra-se ?”  Ur 
sin prim en doa graet Stevan gant e viz yod dres a-
raok  mont  tre  er  riboul.  Un  dra  bennak  a 
ziskoueze met petra ? Un adskeudenn a
remerkas a-greiz-holl, taolet ouzh ar voger gwer, 
ouzh skramm an urzhiataer. Dre vrasaat ar

skeudenn e teuas da gaout ur gweled sklaeroc’h 
eus an daolenn. Daou zen armet gwisket e du
a oa a-dal da Stevan. Aze e oa Peredur ivez, met 
perak e oa chomet da sellet ouzh Stevan o
vont kuit pa c’hallje bezañ difennet anezhañ, gant 
al lazer a oa en e zaoulagad paneveken ? Perak ne 
oa ket bet enrollet an daou zen o vont er riboul da-
heul Stevan ? Penaos ’oa bet diverket
memor ar c’hazh robot goude-se ? Pep goulenn a 
zegase ur goulenn nevez. Ar walenn a rofe ar
respont. Ret e oa dezhañ hastañ hag ober pep tra 
e-unan hep kas keloù na da Viviana na da Beredur.
Ne c’helle kaout fiziañs nemet ennañ e-unan, un 
dra bennak a-dreuz a oa ! Goulenn a reas
ouzh  ar  penn  urzhiataer  sachañ  adarre  war  ar 
walenn ha gwazh a-se evit an douger ma ne oa
ket gouest da c’houzañv peurrest ar veaj !

*
* *

O  tostaat  e  oa  bremañ  gwetur  Gwenole  hag  e 
vamm ouzh Karaez, gwelet a raent mogerioù
kêr dirazo.
“A-benn ur c’hard eur bennak e vimp er goudor” 
eme ar furlukin en ur dreiñ e benn war zu



diabarzh ar  c’harr.  D’ar  poent-se e  remerkas  un 
dra bennak iskis.
“Buan roit din ho taouarn ‘maomp o vont adarre.” 
a lâras Riwal en ur sachañ war dorn
Morgan diouzh un tu ha war hini Edern diouzh un 
tu all.”
Frotañ e zaoulagad a reas Gwenole ! Strobineller e 
oa met strobinelloù evel-se n’en doa ket
gwelet c’hoazh ! Aet e oa an daou baotr hag ar 
plac’h diwar-wel pa oant dirazañ ur pennadig a-
raok.
Sin ar groaz a reas gant e zorn.
“Diaoulerezh !” emezañ en ur sellet ouzh e vamm.

*
* *

Plijout a rae da Viviana koad Breselien er mare-se 
eus ar bloaz. Ne oa ket dispaket glasvez
an  delioù  ouzh  ar  gwez,  met  broñs  o  kinnig 
tarzhañ ouzh ar skourroù a ziskoueze e oa an
nevez  amzer  o  tegouezhout.  Gant  roz-kamm ha 
bokedoù laezh e oa kinklet a dachadouigoù melen 
palenn an delioù rous na oa ket bet skarzhet penn-
da-benn gant ar goañv. Richan al laboused,
c’hwitellad an avel, ha sarac’h he botoù o kerzhet 
er c’hoad e oa an trouzioù nemeto a veze
klevet. Prim e sec’has un daeraouenn a oa o redek 
ouzh he jod kleiz. Ur blijadur e veze atav dezhi ar 
baleadennoù er c’hoad, na pet gwech e oa bet o 
kerzhet evel-se asambles gant he zad ! Penaos e 
c’halle bezañ aet kuit ha lezel anezhi war e lerc’h 
hep tamm keloù ebet ! Prometet en doa
Marzhin e tistrofe gant ar walenn ha lakaat a rafe 
anezhi da ziskuliañ he sekred. Un tamm
fiziañs a felle dezhi derc’hel.
“Poent eo distreiñ, traoù nevez a zo !” a lavaras 
dezhi Peredur tra ma oant o tostaat ouzh ar
C’hastell  Gwer.  Ar  c’hazh  du  a  oa  o  kerzhet 
sioulik  en  he  c’hichen  evel  pa  vije  bet  ul  loen 
gwir.
Morse ne vije aet e-maez hep Peredur pe Marzhin, 
derc’hel a rae atav d’ar bromesa-se he doa
graet d’he zad.
“Distro eo Marzhin gant ar walenn ?”
“Ne zistroio ket !”
“Petra ?”
“N’en  deus  ket  displeget  pep  tra  met  reiñ  a  ra 
emgav deomp er XXIañ Kantved. Mont a
raimp-ni  dre  ar  riboul.  Implijet  en  deus-eñ  ar 
walenn da vont da gavet Stevan eno.”
“Met suroc’h e vije bet dezhañ distreiñ ha mont 
dre ar riboul !”
“N’en deus  ket  displeget  pep  tra,  ret  eo  deomp 
hastañ !”

*
* *

C’hoant yudal he doa Morgan gant ar boan. Gant 
ur sklêrijenn c’hlas e oa taolet ur skleur iskis en-
dro

dezho. Gwelet a rae pennoù distronket Edern ha 
Riwal, morlivet ha distreset o dremmoù evel
re tud varv, pe evel eneoù an ifern a vez gwelet 
ouzh ar c’halvarioù. Aet e oa
gwetur Gwenole diwar-wel, ne verze netra ken en 
tu-hont d’ar sklêrijenn c’hlas. Seul vui ma
pade,  seul  ziaesoc’h  e  oa  dezhi  tennañ he anal. 
Gouelañ, yudal a glaske ober met son ebet ne
zeue e-maez diouzh he genoù.  Son ebet ne gleve 
kennebeut digant he daou geneil nevez.
Padout  a  rae  ha  pe  c’helle  ket  mui  padout. 
Kouezhañ a reas Riwal war an douar, semplet evit 
doare. He zro da goll he anaoudegezh a zeufe a-
benn nebeut. Santout a rae he holl nerzh
sachet diouti tamm ha tamm. Skeudoù a fiñve a-
wechoù en tu hont d’ar sklêrijenn c’hlas a oa
tro-dro  dezho  met  ne  verze  netra  sklaer.  He 
merzherenti a badas evel pa vije eurvezhioù, poan
a rae dezhi he fenn hag he holl izili evel pa vije 
paket gant un derzhienn spontus. A-greiz-holl
e splannas an heol a-nevez. Aer fresk a c’helle kas 
don en he skevent en-dro. Azezañ a reas
war ar geot. O adkavout he skiant tamm ha tamm 
e welas Edern en e c’hichen. Stouet e oa e
benn  a-us  korf  Riwal.  Difiñv  e  oa  ar  paotr, 
gourvezet war al leur. Gwad a zivere diouzh e
fri.
“Marv eo ?”
“N’ouzon ket ? Ar walenn eo he deus sachet re 
warnañ !”
“Peseurt gwalenn ?”
Ne  respontas  ket  Edern  diouzhtu,  e  skouarn  a 
lakaas war bruched e vignon ha goude ur
pennad e teuas ur mousc’hoarzh dezhañ.
“E galon a glevan goustad-tre, n’eo ket marv.”
Remerket he doa Morgan e oant war ribl ur stêr.
“Ur banne dour a c’hellfemp reiñ dezhañ.”
“N’on ket  sur,  met  ma vez skuilhet  dour  war  e 
zremm ne vo ket gwashoc’h.”
Distreiñ a reas ar plac’h gant ur bozad dour etre he 
daouarn juntet.
“Ar  walenn  eo,”  a  grogas  Edern  da  zisplegañ. 
“Ganti e vezomp sachet en amzer, ha tennañ a
ra  e  nerzh  digantañ.  Diganeomp  ivez  met 
nebeutoc’h war a seblant.”
Distanet gant an dour e tigoras Riwal e zaoulagad, 
re wan e chome evit komz avat.
Mousc’hoarzhin  a  reas  Morgan  outañ  hag  ouzh 
Edern goude-se.  Un trouz  boud a  voe klevet  a-
greiz-holl, o tont e oa diouzh an nec’h. Pa savas 
he daoulagad e komprenas ne rae nemet
E kendalc’he ar gwallhuñvre a oa o vevañ abaoe 
ur  pennad.  Ur  seurt  vi  bras,  gwenn  e  liv,  a 
ziskenne  war  o  zu  evel  pa  vefe  kaset  gant  ur 
strobinell bennak.
“Peseurt diaoulerezh eo se ?” emezi.
“Ur  seurt  karr-nij  eo  m’eus  aon,  met  tamm 
divaskell ebet outañ. Ne gomprenan mui netra,



betek-henn e vezemp kaset pelloc’h-pellañ war zu 
an amzer dremenet.”
Diskennet e oa ar “vi” metal un daou ugent metrad 
bennak dioute ha digeriñ a reas un nor ouzh
ar c’hostez. Ur paotr yaouank gwisket gant dilhad 
du, blev melen hir o kouezhañ en dro d’e
zremm a zeuas er maez. Dont a reas da soñj da 
Vorgan e oa chomet pistolenn an dragon ganti.
“Na  dostait  ket,  emezi,  en  ur  dennañ  an  arm 
diouzh chakod he sae.”
“Dousik,”  a  respontas  an  den  yaouank.  “Ne  rin 
droug ebet deoc’h, er c’hontrol emaon amañ
evit sikour ho mignon.”
Tostaat a reas an estren, ha kemer korf Riwal en e 
zivrec’h evel pa ne vije ket bet ponneroc’h
evit hini ur babig.
“Deuit ganin d’ar c’harr enep-graviter , ne c’hellin 
ober netra evitañ amañ.”
Etre daou e chome Morgan.
“Deomp gantañ, ne ouzon ket hag-eñ e c’hellomp 
kaout fiziañs met ne lezin ket Riwal gantañ
hep mont da-heul,” eme Edern.

Ur  pennadig  goude  e  welas  Morgan  ar  stêr,  ar 
parkeier hag ar c’hoadoù o vihanaat dindani tra
ma save ar “vi”. O vezevelliñ e oa he fenn.

*
* *

Un ugent munutenn bennak diwezhatoc’h e verzas 
Edern ur savadur iskis. Un hanter
biramidenn pladet en nec’h ha kinklet gant meur a 
dourig ront ouzh he zu serzh. Savet e oa war
pileroù a-us ul lenn. Treuzwelus e oa ar mogerioù 
un tamm ha lezel a raent ar gouloù da dremen, ha 
gant-se  e  oa  ul  liv  glas  d’ar  batis.  Riwal  a  oa 
chomet  gourvezet  war  un  azezenn  eus  ar 
c’harrenep-graviter, evel-se e oa bet graet eus ar 
“vi” gant an den. En ur seurt koma e oa kouezhet 
e gamalad. Den n’en doa bet lâret grik e-pad ar 
veaj. Ne oa bet gwelet na kêr na hent ebet, roud
ebet  eus  an  disterañ  sevenadur  evit  lâret  ar 
wirionez. Ne ouie ket mui Edern hag eñ e oa bet
graet ul lamm en amzer, war-gil pe war-raok an 
taol-mañ. Nec’het e oa dreist-holl gant stad
Riwal ha n’en doa ket fiñvet abaoe ma oant savet 
en aer. Treiñ a reas war zu ar blenier.
“Aotrou, petra a c’hoarvezo gant Riwal ?”
“Bev eo,  fiziañs ‘meus e vo yac’h en-dro ‘benn 
nebeut. Yaouank eo. Mont a ray mat gantañ.
Marzhin a vez graet diouzhin”
“Me eo  Edern  ha  setu  Morgan.  Bez  ‘chellfec’h 
lâret  deomp  pelec’h,  pe  pegoulz  pa  larin  mat, 
‘maomp ?”
“Diwezhatoc’h, ‘maomp o tegouezhout.”
Gwir e oa, o tigeriñ e oa nec’h plat ar biramidenn 
o tiskouez ur seurt leurenn evit degemer ar
c’harr.
“Emaon  o  vont  d’ober  war-dro  ho  mignon.”  a 
lâras Marzhin. “Heuilhit Bronnwen, kas a ray

ac’hanoc’h da gaout ho koan ha da gousket.”
N’eo ket ar plac’h yaouank a oa Edern o c’hortoz 
gwelet, goude bezañ bet klevet an anv-se, a
dostaas  oute  war  al  leurenn  douarañ  met  ur 
vaouez, diaes lakaat un oad dezhi.
“Deuit  ganin,  ma  karit,”  emezi  war  un  ton 
dibersonel hep an disterañ sin hegarat na
mousc’hoarzh.
“Ur robot eo Bronnwen.” eme Varzhin evel pa ’n 
dije divinet souezh ar paotr yaouank.

*
* *

Biskoazh n’he doa bet Viviana implijet ar riboul 
amzerel betek-henn. Evit lâret ar wirionez ne oa 
ket
bet implijet abaoe ma oa degouezhet he zad hag 
he mamm er VI vet kantved. Tec’het e oant
kuit dres evit ma ne vefe ket implijet ken gant den 
ebet. Ganto e oa bet dizoloet an
deknologiezh-se  a  roe  tu  da  grouiñ  ur  flus 
energiezh evit en em zilec’hiañ en amzer, evel e-
barzh
ur seurt riboul. Deuet e oant a-benn da lakaat ar 
flus-se da gas traoù ha boudoù bev
goude-se.  Aon  o  doa  bet  neuze.  Klevet  a  rae 
c’hoazh he zad o tisplegañ.
“N’eo  ket  prest  mab-den  evit  un  deknologiezh 
evel-se. Deiz pe zeiz e klasko hini pe hini
cheñch red an darvoudoù, cheñch an Istor, den ne 
oar petra a c’hell c’hoarvezout. Evit-se hon
doa dibabet, da vamm ha me, dont amañ en harlu, 
goude bezañ distrujet kement roud a
c’hellemp eus hon dizoloadenn.”
Ne oa ket gwir penn da benn koulskoude. Rak ma 
oa stanket ar riboul diouzh tu an amzer da
zont, ne oa ket bet Stevan hag e wreg evit en em 
zizober da vat diouzh o c’havadenn.
Keflusker  ar  riboul  o  doa  dalc’het  er  C’hastell 
Gwer. Kendalc’het en doa Stevan da labourat
war an deknologiezh zoken goude marv e wreg. 
Evel un dramm e oa deuet da vezañ. Savet en
doa  ar  walenn-se  hag  a  c’hellfe  lakaat  unan 
bennak  da  dreuziñ  an  amzer  oc’h  implijout 
energiezh
e  gorf.  Ne  oa  bet  graet  taol-arnod  ebet 
koulskoude.  Perak  en  doa  divizet  Marzhin 
implijout ar walenn-se evit mont da gavout Stevan 
? An dra-se en doa lâret Peredur dezhi ha kaer he 
doa
klask ne gomprene ket perak en doa kemeret ar 
riskl-se.
Abaoe un hanter eur e kerzhe war vord an hent en 
deñvalijenn, oc’h heuliañ Peredur a
oa o vont dirazi. Mont a rae kollet en he soñjoù. 
Degouezhet e oant e kreiz ur vourc’h vihan met
teñval e chome ar straedoù rak lazhet e veze ar 
gouleier e-kreiz an noz, evit espern energiezh
moarvat.



“Degouezhet omp. Amañ e vo lezet e walenn gant 
Stevan, warc’hoazh, d’ur poent bennak.”
Eme Beredur a vouezh izel.
“Met pelec’h  emañ  Marzhin  ?  “  Ne  gredas  ket 
Viviana, sevel ar goulenn, ha pa vije a vouezh
izel  zoken,  ken  iskis  e  oa  aergelc’h  al  lec’h. 
Klevet a rae bremañ ur vouezh unton o tibunañ
komzoù digomprenus a zeue diouzh an tu all d’ar 
voger. Tostaet e oant ouzh ur gloued
metal, ha kompren a reas ar plac’h yaouank e oa 
ur vered. Klevet he doa kaoz eus al lec’hioù-se
ma veze douaret an dud a-raok na oa bet trec’h ar 
c’hiz da zeviñ ar re varv. Al
lec’hioù-se a oa lec’hioù sakr a veze doujet oute. 
Mouezh ur plac’h a oa o tibunañ bommoù en ur
seurt gregach iskis. Gerioù zo a gomprene met ar 
stêr a oa diaes da intent. Ur seurt lid e oa
war a seblant, merzout a rae bremañ daou skeud, 
en dro d’ur bez. Tud kabellet o fenn ha
gwisket  e  du.  Remerkout  a  reas  e  oa  bet  livet 
sinoù  war  lod  eus  ar  bezioù,  e  oa  bet  merket 
kroazioù gant liv du ha bez e oa un niver ivez, a 
zeue en-dro ingal : 666.
“Petra eo an dra-se ?” a c’houlennas a-vouezh izel 
ouzh Peredur.
“Lez ac’hanon d’ober. Krediñ a ra din e c’hellimp 
kaout sikour digant an dud-mañ.” A
respontas ar robot.

*
* *

Splann  e  oa  an  heol  o  skediñ  e  dour  al  lenn. 
Dispar e oa ar gweled a-dreuz ar werenn a yae
d’ober  unan  eus  mogerioù  ar  sal-debriñ.  Ur 
souezh e oa bet da Edern gwelet Morgan o
tegouezhout  evit  an  dijuni.  Ne  oa  ket  mui  al 
liboudenn mastaret he dremm, ha kousiet he
blev  spufet(  ?)  en  doa  anavezet  en  deiz  a-raok, 
met ur plac’h koant, he blev ruz o lugerniñ gant
sked en heol a dreuze ar voger. Ur sae hir oa bet 
roet dezhi e-lec’h he dilhad lous.
“Demat deoc’h !  Priñsez  Morgan servijet  eo ho 
tijuni ! “ emezañ en ur vousc’hoarzhin hag en ur
ziskouez ar frouezh hag ar bara a oa war an daol.
Un tamm stouadenn a reas  ar  plac’h yaouank o 
rentañ dezhañ ur mousc’hoarzh.
“Keloù ‘peus bet eus Riwal. Gwelet peus Marzhin 
?” a c’houlennas hi.
“M eus  ket,  n’em eus  gwelet  nemet  Bronnwen. 
Prometet he deus e teufe Marzhin da welet
ac’hanomp a-benn nebeut.”
“Un aval ha bara ? Me gave din e oa ur gevnidenn 
vigal ’oas sañset debriñ d’az tijuni ! “ a lâras
unan bennak o tont er sal.
“Riwal ! Mont a ra gwelloc’h war a seblant !”
“Yac’h pesk ! Sellit ouzh ma biz !  Aet eo kuit ar 
walenn villiget-se ! Ret vo deoc’h displegañ
din  petra  a  zo  c’hoarvezet  avat,  rak  ar  soñj 
diwezhañ ’m eus eo bezañ sachet adarre gant ar

walenn  ha  tra  ebet  all.  Ar  mintin-mañ  on  bet 
degaset amañ gant ur vaouez un tamm iskis, ne
ouzon ket penaos na gant piv omp bet deuet amañ. 
Pelec’h emaomp ?”
“Ne c’hellimp lâret dit nemet ar pezh a ouzomp !” 
a respontas Edern hag eñ krog da zisplegañ
darvoudoù an nozvezh a-raok.
A-boan  ma  oa  peurechu  e  istor  gant  Edern  ma 
tegouezhas Marzhin, en-dro da daol an dijuni.
“Un  nebeud  displegadennoù  a  garfec’h  kaout 
moarvat, met da gentañ-penn e c’hellan lâret
deoc’h  e  kasin  ac’hanoc’h  en-dro  d’ho  amzer 
dizale, ha kalz aesoc’h ha siouloc’h e vo beaj an
distro !” eme an den yaouank.

*
* *

Angeline a oa evel en un huñvre, en he sav war ur 
bez, digor al levr hud dirazi,
dalc’het  gant  un dorn,  ur  c’hlopenn ganti  en he 
dorn all. O lenn e oa ar strobinelloù ouzh skleur
glas al loar.
“Ho  stoliañ  a  ran,  hag  astenn  ma  galloud 
warnoc’h, aeled kreñv, santel ha galloudus, en anv
Hey, Hey, Aye, Yelionai, Yadai, hag en anv Sadai, 
en deus krouet al loened pevar zroad, al
loened stlejvil, hag an dud d’ar c’hwec’hvet deiz. 
Ha dirak Set, Priñs Meur, kreñv ha
galloudus...”
Biskoazh c’hoazh n’ he doa sevenet al lid war ur 
bez evel ma c’houlenne al levr. Gant Kenan
e  oa  aet  nozvezh  ar  Gwener  13  dija  da  livañ 
arouezioù  Satan  war  un  nebeud bezioù.  An noz 
araok
e oant bet o livañ arouezioù e diabarzh ur chapel 
gozh en ul lec’h distro. Taolioù-esa e
oant bet kentoc’h.  Un doare da brouiñ dezho o-
unan e oant barrek da vont pelloc’h. D’an oad
a  ugent  vloaz  n’he  doa  morse  bet  Angeline  ul 
labour stabil. Ne oa ket bet intereset gant ar skol
hag abred e oa chomet a-sav, pa ne oa nemet 15 
vloaz. Goude he doa kavet dudi gant al
levrioù koulskoude ha kroget he doa he unan gant 
studioù war an etnologiezh, gizioù
sorserien  Afrika  a  zedenne  anezhi  dreist-holl. 
Dizoloet he doa goude-se Bibl Satan, levr
misterius Anton LaVey, met buan he doa kavet re 
glouar kelennadurezh e Iliz Satan.
Anaoudegezh  he  doa  graet  neuze  gant  skridoù 
Michael Aquino ha Templ Set. Chañs he
doa bet da gavet ivez, en ur foar al levrioù kozh ur 
skouerenn eus an Agripa, levr kozh ar
sorserien  e  Breizh.  Tamm  ha  tamm  e  oa  bet 
broudet gant ar c’hoant da vont pelloc’h. Un
tamm  koshoc’h  eviti  e  oa  Kenan.  Ul  labour 
bennak en doa kavet en ur stal eus ar vro, ne
zegase ket kalz arc’hant, met trawalc’h dezho evit 
bevañ. Kendrec’het he doa anezhañ da
heuliañ  anezhi  ha  da  skoazellañ  anezhi  en  he 
engouestladur d’ar skiantoù kevrinek .



Gortozet o doa nozvezh diwezhañ miz Genver hag 
al loargann evit al lid meur-mañ. War 60
bez o doa treset ar groaz eilpennet gant liv du ha 
war 3 bez all o doa merket Arouez al Loen,
an  niver  666.  Kroget  e  oant  neuze  gant  al  lid 
displeget el levr mojennel.
“Hag en anv ar steredenn Gwerelaouen, arouez ar 
wirionez Sakr. Ha dre o anvioù bet
meneget, ez pediñ a ran Set, Priñs an Deñvalijenn 
da labourat evidon...”
Ne grede ket gwelet un diaoul o tifloupañ dirazi, 
un doare defial e oa eviti al lid-mañ. Defial
ar relijionoù, ar gevredigezh, ar bed tro-dro dezhi. 
Chom a reas a-sav en he letani, sabatuet-mik
pa  welas  ur  c’hazh  du,  daoulagad  ruz  ennañ  o 
lugerniñ, o tostaat e-touez ar bezioù hag o
lavarout dezhi.
“Va galvet az peus, o sorserez galloudus ! Petra a 
c’hellan ober evit da servij ?”

*
* *

O paouez kontañ istor Stevan hag e verc’h e oa 
Marzhin. Kement a draoù o doa gwelet
Morgan  hag  ar  baotred  abaoe  un  nebeud 
eurvezhioù  ken  ne  oa  mui  ken  diaes-se  dezho 
krediñ
komzoù o ostiz.
“Emaomp  amañ  da  vare  ar  Roue  Arzhur  !  “  a 
estlammas Edern.
“Ma karit, nemet n’eus ket diouzh ar Roue Arzhur 
e gwirionez,” a respontas Marzhin.
“Yudhael eo anv Roue ar vro-mañ, Bro Ledav a 
vez graet diouti gant tud ar vro, ha Riothamus
eo  ar  Roue-meur  en  tu  all  d’ar  mor  en  Enez-
Vreizh met ne gredan ket ho po amzer da ober
anaoudegezh  ganto  rak  kinnig  a  ran  deoc’h 
distreiñ diouzhtu d’ho mare. Ho sikour em bo
ezhomm evit skoazellañ Viviana.”
“Me soñje din ho poa lavaret e oa aet he zad diwar 
wel, met n’ az peus ket lâret e oa kollet e
verc’h ivez.”
“Stevan  en  deus  lezet  displegadennoù  e  memor 
protonek ar walenn. Poan em eus bet o
kompren pezh a zo c’hoarvezet er penn kentañ. Ur 
seurt marc’h-Troya a oa bet lezet e memor
Peredur, robot Viviana. Ur bug bet lakaet aze gant 
saverien ar robot ha dihunet pemzek vloaz
goude. Kemeret en deus kontrol Peredur ha lezet 
en deus daou zen da dremen dre ar riboul
amzerel. Skrapet eo bet Stevan ganto ha kaset en-
dro war-zu e amzer evit reiñ en-dro d’an dud
eno teknologiezh ar veaj dre an amzer.”
“Pelec’h ‘mañ Viviana, bremañ ?”
“Touellet eo bet gant Peredur hag aet kuit gantañ. 
Ne welan nemet ul lec’h ma c’hellfe bezañ.
Al lec’h m’ho peus kavet ar walenn. Klask a ray 
Peredur mirout ouzhoc’h da gemer ar walenn.”
“Ezhomm en deus eus ar walenn evit distreiñ ?”

“N’eus ket, n’en deus ket bet ezhomm diouti, rak 
un alc’hwez eus ar riboul zo gantañ. »
“Da betra servijo dezhañ ar walenn neuze ?”
“Dre m’ho peus degaset din en-dro ar walenn em 
eus gouezet penaos mont war roud Stevan.
Deuet eo a-benn d’en em zizober diouzh an daou 
zen a oa bet kaset war e lerc’h rak kontroliñ a
rae  ar  riboul  dre  e  walenn.  Gallet  en  deus 
eilpennañ ar flus amzerel a-raok na zegouezhfent
en XXVIvet kantved. War hent an distro en deus 
taolet an daou zen e-maez ar riboul un tu
bennak e penn kentañ an Ugentvet Kantved.  Met 
e-kerzh an emgann a oa savet etrezo en deus
kollet ar walenn en ho mare-c’hwi. Krediñ a ra din 
eo bet adkaset gant ar riboul un
nebeud  kantvedoù  a-raok,  met  stanket  eo  eno 
bremañ rak n’emañ ket mui ar walenn gantañ. El
lec’h m’en deus taolet ar walenn e tlefemp kavet 
ur sin bet lezet deomp, evidomp da
adkavet anezhañ.”
“Penaos ?”
“N’ouzon ket, ur merk ouzh ur savadur bet lezet 
gantañ kantvedoù a-raok, el lec’h m’emañ
bremañ  !  Peseurt  lec’h  n’en  dije  ket  cheñchet 
tamm ebet ?”
“An Iliz ?”
“Marteze ! Met a-raok klask eo ret mirout ouzh 
Peredur a gemer ar walenn diganeoc’h, rak ma
c’hoarvez an dra-se, e vo cheñchet an darvoudoù. 
Ne vefec’h ket amañ ken ha chom a rafec’h
en  ho  amzer  hag  e  chomfen  amañ  da  glask 
gouzout petra zo c’hoarvezet hep an disterañ
chañs da gavet un diskoulm !”
“Chom  a  rafen  prizoniadez  an  dragoned  ?”  a 
lavaras Morgan a-greiz-tout.
An daou baotr a sellas outi, un tamm souezhet o 
welet he doa heuliet ar gaoz tamm pe damm
daoust  ma ne ouie ket  tamm ebet  petra  a  oa ur 
“bug” pe memor un urzhiataer !
“Mat-tre, heuliañ a rez mat ar gaoz, evit ur plac’h 
deuet eus mare ar Bonedoù Ruz !” a lâras
Edern  en  ur  vousc’hoarzhin  outi.  Ruziañ  a  reas 
gant ar mel servijet dezhi gant al loa-bod.
“Ar Peredur-se da betra e tenn ?” a c’houlennas 
Riwall.
“D’ur c’hazh du ! Met estreget logod eo gouest da 
bakañ a c’hellit krediñ ! Un dra all c’hoazh !
Ur robot on me ivez !”
Sabatuet  e  chomas  an  daou  baotr  o  sellet  ouzh 
Marzhin.
“Petra  eo  an  dra-se,  ur  robot  ?”  a  c’houlennas 
Morgan.
“Ur  seurt  margodenn vras  graet  gant  metal  met 
hemañ a seblant bezañ disheñvel diouzh ar re
all !” a respontas Riwal en ur vousc’hoarzhin.
Ne oa ket sur Morgan da vezañ komprenet mat.

*
* *



Ne ouie dare Riwal hag eñ n’en doa ket huñvreet. 
Azezet e oa en e gambr dilavar,
Edern a oa en e gichen ha ne oa ket kaozeüsoc’h. 
O selaou e oant o-daou mouezh raouliet
kaner Tristania, heuliet gant hini skiltrus kanerez 
ar strollad a save diouzh ar chadenn Hi Fi.
Dre voazamant en doa pouezet war ar bouton evit 
lakaat sonerezh en ur zont e barzh e gambr.
Ne oa ket cheñchet e c’hizioù. Ma ne vije ket bet 
eus ar benveg iskis-se e-kichen e urzhiataer
e kredfe da vat en doa bet ur gwallhuñvre, pe e oa 
bet touellet gant e faltazi.
“Mat eo bet ar skate, paotred ? “ en doa goulennet 
e dad bremaik pa oant deuet e barzh.
“Mat tre.” En doa respontet. Petra a c’hallje bezañ 
lâret a-hend-all. Kontañ dezhañ pezh oa
c’hoarvezet. N’en doa ket c’hoant bezañ kaset da 
welet ur psikiatrour hag echuiñ en ospital ar
re  sod.  Diaes e  vefe ankouaat  ar  pezh e oant  o 
paouez bevañ. Un hanter eurvezh zo d’ar
muiañ e oant c’hoazh e-barzh ar mekanik iskis-se, 
ar riboul amzerel evel m’en doa displeget
Marzhin. Diskouezet en doa dezho penaos e yae 
en dro. Un alc’hwez en doa prestet dezho
zoken.  Ur  seurt  benveg  protonek  en  doa  lâret 
dezho, a lakaer daveennoù enni, ha kas a rae
ac’hanoc’h  d’un  amzer  all  dre  ur  seurt  flus 
energiezh. Ar riboul amzerel. Soñj en doa c’hoazh
eus ar skleur glas e oant bet lonket gantañ ha kaset 
gantañ d’ar straed e-kichen e di.
Degouezhet e oant dek munutenn a-raok ar mare 
m’en doa lakaet ouzh e viz ar walenn a oa
bet kaoz d’o gwallavanturioù.
“Ne  c’hellit  ket  dont  ganeomp,”  en  doa  lâret 
Marzhin. “Ne c’hell ket unan bennak en em
gavet div wech er memes plas, d’ar memes poent. 
Dañjerus e vefe deoc’h tostaat ouzh al lec’h
ma voc’h bremaik pa gavoc’h ar walenn. Mont a 
ran gant Morgan da virout ouzh Peredur
da adkemer ar walenn. Pellgomz a rin deoc’h pa 
vo echu ?.”
“Ur pellgomz hezoug zo ganit ?”
“’M eus ket ezhomm, hep fougasiñ eo ur c’hoari 
din terriñ ar c’hodoù a vez o wareziñ ho
rouedad pellgomz !”
“Bremaik  en  doa  lâret,  met  petra  ‘maint  oc’h 
ober ?” Diroget e oa bet didrouz ar gambr gant
Riwal. Echu e oa ar CD abaoe ur c’hard eur dija. 
Dilavar e oa chomet an daou vignon, kollet
en  o  soñjoù.  Treiñ  ha  distreiñ  a  rae  Riwall  an 
“alc’hwez”en e zorn. “Ma c’hoarvez un dra
bennak ganin eo gant an dra-se e c’helloc’h kas 
Viviana en-dro d’ar gêr.” en doa lâret
Marzhin dezho a-raok mont kuit.
“Deuet  int  a-benn  da  virout  ouzh  Peredur  da 
adkemer ar walenn. A-hend-all n’hon dije soñj eus
netra ken ha ne vije ket mui alc’hwez ar riboul en 
da zorn.” a respontas Edern.
“Gwir eo, deomp da welet neuze.”

*
* *

Chomet e oa Peredur pintet war moger ar vered 
abaoe tarzh an deiz. Den ne daole an disterañ
evezh ouzh ar pezh targazh du, hag evezhiañ a rae 
sioulik an tousmac’h a oa savet er bourk
abaoe kreiz ar mintinvezh. War-dro dek eur hanter 
en doa gwelet implijad an ti-kêr o tont
d’ober e labour kempenn evel kustum. Kerkent ha 
dizoloet gantañ ar reuz bet lakaet an noz araok
gant  ar  c’houblad satanazourien e  oa  aet  diwar-
wel spontet an tamm anezhañ. Ne oa ket
bet  pell  a-raok  distreiñ  gant  ar  maer  hag  e  eil 
vaerez. Diskredik e oa an holl.
“Piv n’eus graet un taol evel-se !”
“Betek-henn e oa tremenet hon farrez e-biou an 
distruj lakaet gant drailherien !”
Tro an archerien e oa bet goude-se, sparlet gante 
dor ar vered evit klask en o aez ur roud
bennak war-lerc’h ar re giriek eus ar gwalldaol.
Ma c’hell ur robot bezañ kizidik ouzh ar fent, eo 
pezh a sante rouedadoù protonek Peredur
moarvat, pa zeue da soñj dezhañ eus ar c’horfad 
aon  en  doa  graet  d’ar  plac’h  yaouank  en  noz 
araok.
Morlivet e oa he dremm dre natur met gwennoc’h 
c’hoazh e oa deuet da vezañ o welet ar c’hazh du 
o tont war he zu en ur gomz outi, hag hi e-kreiz he 
lid satanazek. Ne oa ket bet
diaes kendrec’hiñ anezhi he doa sachet un diaoul 
bennak diouzh an ifern. Aesoc’h e oa bet
c’hoazh lakaat  ar  c’houblad tud yaouank d’ober 
pezh a c’houlenne gante, hag ur sikour e
vefent en deizioù da zont. Da gentañ, e oa bet lojet 
Viviana evit peurrest an noz en o zi. Ha !
Ma ouife an enklaskerien emañ ar re a glaskont o 
chom just un tammig pelloc’h er vourc’h, en
ti-se  du-hont,  kloz  e  stalafioù  !  Kavet  a  raint 
anezho moarvat met ur pennad e vint oc’h ober ha 
pell e vo Peredur a-benn neuze. Deuet e oa en-dro 
ar robot d’ar vered abred diouzh ar mintin hag o 
c’hortoz e oa abaoe, diwar laez ar voger, gwelet ar 
walenn o tegouezhout war ribl an hent.
Gant  penn  urzhiataer  ar  C’hastell  Gwer  en  doa 
gouezet e oa al lec’h mat, an eur resis ne
ouie ket avat, met dont a rafe dizale.
“Peredur, deus amañ Bisig !”
Ur plac’h yaouank blev ruz dezhi, gwisket gant ur 
sae hir, a oa o tostaat ouzh ar vered en ur c’hervel 
anezhañ. Kaer en doa klask ne gave roud ebet en e 
vemor eus ar plac’h-se.
“An dra-se emaout o klask Peredur ? Deus Bisig, 
deus d’ar gêr !”
Diskouez a rae ar walenn dezhañ ! Ul lamm a reas 
Peredur war-zu ar plac’h met aet e oa diwar-wel, 
d’ar red, goude treiñ en ur straed vihan. D’ he heul 
ez eas oc’h ober evel ma rafe ur
c’hazh gwir. E benn a droas an archer a oa dirak ar 
voger met ne glaskas ket sellet



pelloc’h outo.
Pa  zegouezhas  Peredur  er  straed  ma  oa  aet  ar 
plac’h he blev ruz diwar-wel e komprenas
re ziwezhat e oa bet touellet.
“Peredur ma mignon ko.. !” Tal ouzh tal e oa en 
em gavet gant Marzhin, ha Viviana !
An hini primañ e oa bet avat ! Ne oa ket bet amzer 
gant Marzhin da beurechuiñ e frazenn, tizhet e
oa  bet  gant  skinoù  lazer  difoupet  diouzh 
daoulagad Peredur. Met komprenet en doa dija
Peredur e oa bet paket. Buan e tistroas d’ar vered 
just e koulz evit gwelet ur paotr yaouank o
tiskouez  d’e  vignon  ar  walenn  a  oa  o  paouez 
lakaat ouzh e viz en ur lâret
“Superkouldreistmegabeuz ! Lord of the Ring !” 
An eil paotr yaouank a oa krog e dorn e
vignon evit sellet a dostoc’h ouzh ar walenn.
“Petra  zo  o  c’hoarvezout  ganeoc’h  ?  ”  eme  an 
archer en ur vont war o zu. Gwelet a reas Peredur 
penn
diskredik Beg-e-dog pa welas an daou grennard o 
vont diwar-wel lonket en ur seurt sklêrijenn
c’hlas a dremenas evel ul luc’hedenn.  Paket e oa 
bet Peredur ha paket mat !

*
* *

Ur youc’hadenn a laoskas Viviana. Santout a reas 
un dorn skornet o waskañ he c’halon. He
buhez a oa lonket en un taol e goullonder ur bed 
kriz ha digar. Dont a rae en dro dezhi an
enkrez en doa moustret  anezhi  pa oa marvet  he 
mamm. En ur ober un nebeud eurvezhioù he
doa gwelet an holl re a gare o vont kuit diouti. He 
zad a oa aet diwar wel da gentañ. Un
eurvezh  zo  e  oa  bet  dihunet  en  un  ti  iskis  ha 
teñval, gant Marzhin hag en doa adkavet he roud.
Aes e oa bet dezhañ, n’en doa graet nemet heuliañ 
ar signal kaset gant an triskell a oa en-dro
d’he gouzoug.
“Ret eo deomp mont kuit diouzhtu,” en doa lâret 
dezhi a vouezh izel. Pa oant en em gavet e-maez
an  ti  en  doa  kontet  dezhi  penaos  e  oa  bet 
kontammet Peredur gant ur seurt virus dihunet
a-greiz-holl  ha  pegen  dañjerus  e  oa  deuet  da 
vezañ. Un taol kalet e oa bet dezhi gouzout e oa
bet trubardet evel-se gant mignon he bugaleaj, an 
hini he doa fiziet ennañ kement poan spered he
doa  bet  betek-hen.  Merzet  he  doa  koulskoude 
pegen iskis e oa deuet da vezañ e emzalc’h nevez
zo,  e-pad  an  noz  tremenet  dreist-holl,  p’en  doa 
kaset anezho e-kreiz ar vered da gaout an
daou zen yaouank-se ha na c’helle o spered nemet 
bezañ direnket ha pa welas-hi ar pezh o doa graet 
eno.
Ha bremañ e oa o paouez koll Marzhin, tizhet gant 
lazer  Peredur.  E-unan e  oa  en un  amzer  hag ul 
lec’h  dianav  dezhi,  asambles  gant  ur  plac’h 
yaouank na  anaveze  ket  c’hoazh un  eurvezh zo 
hag a seblante kolletoc’h eviti c’hoazh.

“Morgan,  Marzhin,  petra  zo  c’hoarvezet  ?  O 
c’hortoz ac’hanoc’h e oamp ! “
Daou baotr yaouank a oa o tont war o zu, unan 
anezho pignet war ur marc’h-houarn, ur
benveg  he  doa  gwelet  e  skeudenn  war  dielloù 
levraoueg ar C’hastell Gwer.
“Demat, te eo Viviana moarvat” a lâras unan eus 
ar baotred en ur vousc’hoarzhin outi. “Riwal
eo ma anv ha setu Edern.“
Santout a reas e oa skañvaet un tamm ar bec’h a 
oa kouezhet war he divskoaz o welet un
estren  o  ’n  em  ziskouez  ken  hegarat  en  he 
c’heñver.
“Ha te ? Mont a ra mat Morgan ?” a c’houlennas 
Edern.
“Met petra zo c’hoarvezet gant Marzhin, perak ne 
fiñv ket mui ?”
Buan e kontas Morgan d’an daou baotr ar pezh a 
oa c’hoarvezet.
“Lakaomp Marzhin war ar marc’h-houarn dont a 
raimp a-benn da ruilhal anezhañ betek du-mañ.
Arabat chom amañ, Peredur a c’hellfe dont en-dro 
!” a lâras Riwal.
Ken  buan  e  oa  tremenet  an  traoù  ken  he  doa 
heuliet Viviana an dud-se ha na anaveze ket, hep
lavaret ger ebet. Met da belec’h e vefe aet mod-all 
? Fellout a rae dezhi kaout fiziañs en daou
baotr-se  hag  a  seblante  bezañ  prest  da  sikour 
anezhi hag a rae evel pa vijent bet mignoned dezhi 
pell a oa. Fellout a rae dezhi krediñ ne oa ket he-
unan kollet da vat ha mousc’hoarzh ar paotr
yaouank en doa diskouezet dezhi e ranke derc’hel 
esperañs.

*
* *

“Poent eo deoc’h dihuniñ !” a lâras Riwal “Labour 
zo d’ober.”
Morgan  a  azezas  er  gwele  en  ur  frotañ  he 
daoulagad,  hag  Edern  a  c’hrozmolas  un  dra 
bennak
en e sac’h-kousket war al leur en e gichen. Asantet 
o doa e dud e chomfent o daou da gousket
er  gêr  evit  an  noz.  Viviana  he  doa  implijet 
alc’hwez ar riboul a oa bet prestet gant Marzhin,
an noz a-raok, evit distreiñ asambles gant ar robot 
d’ar C’hastell Gwer. Eno e c’hello dresañ
Marzhin  gant  sikour  ar  penn  urzhiataerezh,  hag 
aesoc’h e vo en em wareziñ eno diouzh ur
gwalldaol bennak digant Peredur.
“Prometet  hon  eus  da  Viviana  e  klaskfemp  ar 
roudoù lezet gant he zad, poent dit diblouzañ
Edern !”
“A ya gwir eo, ar mintin mañ ez eomp da c’hoari 
hon tamm touristed en iliz. Ezhomm em bo
dijuni a-raok, memes tra. Kavet a ra deoc’h eo aze 
en deus lezet Stevan ur ger bennak deomp
evit ma vefe adkavet ? ”
“Posupl eo, deomp de’i, gwelet ‘vo !”



*
* *

Ne oa den ebet en iliz ar vourc’h. ’Pad an hañv e 
vez stank ar weladennerien rak unan eus
kaerañ ilizoù gotek flammheñvel Breizh eo. Savet 
e oa bet er XVvet kantved war pezh a oa
bet un neved pagan gwechall. Sachañ a rae kalz a 
dud ‘ta, met diouzh ar mintin, e-pad
vakañsoù miz C’hwevrer, e tlefent bezañ trankilik 
a-walc’h. Tremen a reas an tri c’hamalad
dre porched ar reter kinklet gant daouzek delwenn 
e pep a gustod kizellet kaer er maen.
“An daouzek abostol eo” a lâras Morgan.
“Dre  chañs  emaout  ganeomp,  rak,  ‘m  eus  aon, 
n’anavezomp ket Edern ha me kalz a dra diwar-
benn an ilizoù.”
Buan  o  doa  komprenet  e  vije  diaes  an  traoù. 
Kement a draoù a oa en iliz ! Pelec’h e oa ar sin
lezet gant Stevan, ma oa aze !.
Morgan  a  zisplegas  dezho unan hag  unan  petra 
dalveze an taolennoù relijius a ginkle ar
mogerioù. Kregiñ a rae an daou baotr da enoeiñ pa 
‘n em gavjont dirak un daolenn
dic’hortoz. En ur pezh kaoter vras e oa pennoù tud 
o virviñ, dalc’het gant forc’h un pezh
diaoul  ledan  e  gerniel.  Un  diaoul  all,  ur  penn 
labous dezhañ, a zalc’he tud all dindan ar
chidhouarn,  dezho  d’ober  keuneud evit  derc’hel 
an tan ! Ur gaoter vihan e-kichen a oa enni
pennoù all dalc’het gant un trede diaoul, ur vazh 
gantañ.
“Cool ! Degas a ra da soñj din eus bannoù-treset 
Requiem ar marc’heg suner gwad. “ a
estlammas Riwal.
“An ifern eo “ a respontas Morgan war un ton a 
ziskoueze ne blije ket dezhi e vefe farset gant
an  dra-se,  zoken  pa  oa  anat  n’he  doa  biskoazh 
klevet anv eus ar wampired a zo e rummad
levrioù Pat Mills.
Degouezhet e oant bremañ e penn ar c’hor.  Ouzh 
ar piler kleiz e oa delwenn ur sant pleget
dindan ar mein a oa taolet gantañ. Astenn a rae an 
dorn evel evit bennigañ ar re a oa o lazhañ
anezhañ o stlepel mein ...
“Sant Stevan” a lavaras Morgan.
“Amañ ‘mañ ar pezh emaomp o klask marteze ! “ 
eme Edern. Sellet e voe un tamm pep lec’h en
dro  da  zelwenn  ar  sant.  E  traoñ  ar  piler  e  oa 
kizellet, er maen, ul loen o tebriñ penn un den
dalc’het etre e bavioù.”
“Gotekoc’h-gotekañ !” a lavaras Edern, met n’eo 
ket ur gwall sikour !”
“N’eus  netra,  sin  ebet.  Ma  ‘z  eus  bet,  eo  bet 
diverket gant an amzer.”
“Marteze  n’emañ  ket  amañ.  Greomp  an  dro  ur 
wech all.”
Un hanter eurvezh goude e oa aet skuizh da vat ar 
baotred. Ar wech kentañ e oa dezho bezañ

bet  ur  gentel  katekiz  war  buhez  ar  sent  hag  un 
tamm re e oa bet en un taol.
“N’eus netra, ha forzh penaos ne vije ket bet lezet 
ur grafiti bennak en un iliz, dreist-holl en
unan evel homañ gant kement a oberennoù arz.” a 
lâras Riwal.
“Gwir eo, ha ma ne vefe ket en iliz !” Ur menoz a 
oa diwanet e penn Edern !
“Pelec’h neuze ?”
“Ouzh ar voger diavaez !”
“N’ eo ket  echu an abadenn ma rankomp sellet 
pizh ouzh ar mogerioù diavaez en o fezh !”
“Emaon o soñjal e Sant Stevan oc’h astenn e zorn. 
Ur jestr a c’hellfe diskouez ul lec’h !”
“Deomp da welet !”
Buan e oant aet o-zri  er maez da sellet  ouzh ar 
voger e-lec’h ma oa diskouezet gant an dorn.
“Bingo !” a lâras Edern.
Un  dra  bennak  a  oa  enskrivet  er  maen,  met 
diverket e oa bet un tamm mat gant an amzer.
Tremen a reas Riwal e viz-yod war al lizherennoù 
uzet.
“Kêr Roue Stevan” a zeuas a-benn da lenn a-benn 
ar fin.
“Kêr  Roue  Stevan”  un  dra  bennak  a  gomprenit 
c’hwi ?
“Netra, met war an hent emaomp ! Sinet eo ! Ar 
pezh emaomp o klask eo !”
“  Marteze  e  vo  ezhomm kaout  unan bennak da 
sikour !”
“Ar  gwir  zo  ganit.  Mona  !  ‘maon  o  vont  da 
bellgomz dezhi !”
“Piv ?”
“Mona ma Mamm-gozh ! Kavet a ray an diskoulm 
!”

*
* *

Mil enervet e oa Mona. En deiz war-lerc’h e kroge 
ar staj Brezhoneg ha milieroù a draoù a chome
d’ober c’hoazh ! N’eo ket kentelioù da brientiñ, 
rak abaoe ar mare ma aoze stajoù war
brezhoneg  ar  vro  e  oa  peadra  d’ober  ganti. 
Ezhomm e vefe magañ an dud e pad ur sizhun,
lojañ anezho hag an dra-se a oa labour da brientiñ. 
Tostaat a rae ouzh he 75 bloaz, roufennet
e oa he dremm evel just met mat-tre e oa diouzh 
he oad, daoust ma skuizhe buanoc’h
bremañ. “Mona” a lâre dezhi he bugale vihan rak 
ne blije ket re dezhi klevet ar ger “kozh” e
“Mamm-gozh” Ne oa ket  anv ganti  a  zisterniañ 
avat, atav he deveze un dra bennak d’ober.
Komedianez  evit  an  tele  a-wechoù,  pe 
strobinellerez.  Dindan  an  anv  leurenn  “Mona 
Fizik “ e
talc’he d’ober abadennoù ingal abaoe bloavezhioù 
ha bloavezhioù. Nebeutoc’h bremañ, met
ezel  e  oa  c’hoazh  eus  ar  “Magic  Circle”,  ur 
gevredigezh sigoterien vrudet diazezet e Londrez.



“Gast, n’emañ ket ar mare !” a soñjas pa sonas ar 
pellgomz.
“Mona ? Mont a ra mat ?”
Riwal,  he  mab  bihan  e  oa,  ne  c’helle  ket  kas 
anezhañ da strakal brulu !
“Pegiz ‘mañ kont paotrig ?” emezi.
“Mat, selaou emaon gant mignoned oc’h ober ur 
c’hoari dispenn roudoù ! Gerioù kuzh zo bet
roet  deomp  met  ne  gomprenomp  ket  petra 
dalvezont ? “
“Mat, ’m eus ket kalz amzer, ur staj brezhoneg a 
grogo benn arc’hoazh, met lâr din atav !”
“Kêr Roue Stevan, kompren ‘rez petra ‘dalvez ?”
“N’ouzon  ket  hag  eñ  eo  pezh  ‘glaskez  met  ar 
Roue Stevan a oa ur seurt profed a veve en
XVIIIvet  kantved  etre  Gwened  hag  An  Oriant. 
Brudet tre e oa hag hiziv c’hoazh ‘z eus bet
dalc’het soñj diouzh e ziouganoù. Klasker-bara e 
oa hag embann a rae an amzer da zont.
“Ar merc’hed hag ar maouezed a vo gwisket evel  
paotred, ha diouzh a-bell ne vo ket gouezet
hag eñ int paotr pe plac’h” en doa lâret da skouer. 
Traoù all souezhusoc’h c’hoazh all evel
“Hentoù melen, hentoù ruz hag hentoù-houarn en 
em groazio evel gwiad kevnid !” pe “Ar
c’hirri-dre-dan  a  yelo  buanoc’h  buanañ  war  un 
hent-houarn...” Lâret en doa ivez “Un amzer a
zeuio ma nijo an dud evel evned, nijal a raint e  
kaouedoù houarn.” Diouganet en doa e varv
zoken, p’en defe lâret  “Ur c’hloareg ‘vo kaoz e  
kimiadin, nag en ti nag er maez”. Kontet e vez
e vije aet diwar-wel goude bezañ bet trouz gant ur 
beleg.”
“Trugarez Mona, me ‘soñj din,  emaomp war an 
hent mat, a-drugarez dit. Met perak Kêr pe
Kêr Roue ?”
“N’ouzon ket petra ’peus c’hoant goût ! Kerhoue 
zo ul lec’h anavezet e Parrez Kerhineg ma
‘z eus c’hwec’h peulvan hag a vez graet Kaoter an 
diaoul dioute. Kontet e vez ez eont ur wech ar
bloaz  da  evañ  dour  d’ar  stêr,  ha  d’an  noz-se  e 
lezont dizolo an teñzorioù a zo kuzhet dindane.”
“Trugarez dit Mona, pokoù bras dit !”
Troc’het  e  oa  ar  pellgomz.  “Gwall  breset  eo a-
greiz-tout !” a soñjas Mona met gwell a-se, ganti 
ivez e oa labour war ar stern !

*
* *

Kement a draoù dic’hortoz he doa gwelet Morgan 
abaoe un nebeud deizioù ken e vefe bet ezhomm 
kalz a dra evit spontañ anezhi bremañ. Krog e oa 
da voaziañ zoken ouzh ar vuhez nevez-se ma oa 
moaien da veajiñ ken aes ha tra. Gant ar c’harr-
boutin e oant aet da Gerhineg.
Evel se e veze graet gant ar baotred eus ar c’harr 
en doa kaset anezho. Meur a wech o doa ranket 
cheñch karr ha tremenet e oant dre An Oriant, ur 
gêr vras n’he doa biskoazh klevet anv

diouti a-raok. Met ken pell e oa bremañ he amzer, 
forzh penaos n’he doa lezet den ebet war he
lerc’h eno, marv e oa he breudeur evel ma oa he 
zud. Koulz e oa dezhi treiñ ar bajenn da vat,
asantiñ d’an traoù a zeu dezhi ha klask kompren 
gwellañ ma c’helle. Chañs he doa da
vezañ  kavet  kamaladed  prest  da  sikour  anezhi. 
Lezet  e  oant  bet  en  ur  vourc’h  gant  ar  c’harr-
boutin ha war droad e oant kendalc’het betek ar 
peulvanioù. Ken entanet e oa bet Riwal ar
mintin-se goude ar bellgomzadenn gant e vamm-
gozh. Pellgomz ! Sed aze ur ger nevez
ouzhpenn he doa bet ranket deskiñ.  Divizet e oa 
bet gant ar baotred mont diouzhtu da sellet
ouzh ar peulvanioù. Gwir eo e klote ken brav an 
traoù ! Lesanv peulvanioù Kerhoue : “Kaoter
an Ifern” daoust ha ne oa ket Kaoter an Ifern unan 
eus taolennoù brudetañ an iliz m’en
doa engravet Stevan an tri ger en doa lezet war e 
lerc’h.
Stevan dre embann diouganoù an amzer da zont 
da dud an XVIIIvet kantved, a glaske
bezañ lakaet da brofet evit ma chomfe brudet er 
vro an anv “Ar Roue Stevan”. E vrud a
chomfe betek penn kentañ an XXI vet  kantved, 
dezho da adkavet e roud. War an hent mat e
oant,  laouen e  vo  Viviana  pa  zistroio,  asambles 
gant Marzhin ‘michañs !
O kerzhet e oant abaoe pemzek munutenn bremañ 
hag o tostaat ouzh ar peulvan kentañ.
Degouezhet  e  oant  gant  ur  c’hroazhent  a  oa 
merket gant ur c’halvar evel ma vez alies er
vro.  Ur  groaz  uhel  bintet  war  ur  sichenn 
c’hreunvaen. Anavezout a reas Morgan skeudenn 
ar  Werc’hez  Vari  gant  he  mabig  Jezuz hag hini 
Sant Yann. Div zelwenn a yae da ginklañ ar
groaz.  Derc’hel  a  reas  he  evezhiadennoù  eviti 
hec’h-unan  rak  komprenet  he  doa  o  doa  bet  ar 
baotred o gwalc’h gant ar c’hatekiz en iliz diouzh 
ar  mintin.  D’ar  poent-se  an  hini  e  remerkas  ar 
groaz eilpennet, livet ouzh ar c’halvar gant liv du.
“Sellit ouzh ar groaz du zo bet livet amañ !”
“Sin ar satanazourien !” a respontas Edern.
Dont a reas da soñj dezho eus istor ar vered hag ar 
c’houblad  satanazourien.  Kontet  he  doa  Viviana 
dezho penaos en doa graet Peredur evit  dont da 
vezañ mestr warno.
“Bet  eo  Peredur  hag  e  vignoned  amañ,  ‘m  eus 
aon !” eme Riwal hag a zistagas a
vouezh uhel ar pezh a oa e soñj pep hini anezho.
“Ha  neuze,  war  an  hent  mat  emaomp,  ha  ne 
gredan ket e vefe chomet da straniñ dre amañ gant
e vignoned.”
“N’eo ket, ‘soñj ket din, met o klask ar memes tra 
ganeomp emañ hag un tamm lañs en deus
paket warnomp. Ma ne adpakomp ket hon dale eo 
eñ a yelo da zegemer Stevan el lec’h
emgav a glask reiñ deomp.”



Ne voe lavaret netra ouzhpenn met kerzhet a raent 
buanoc’h bremañ. Gwelet e oa ar peulvan
kentañ, un tamm pelloc’h. Ne oa ket mui en e sav.
O sellet  ouzh ar  maen ne  voent  ket  pell  a-raok 
kavet un enskrivadur engravet ennañ: “Kevin
loves Isa”
“Ne soñj ket din eo ar pezh emaomp o klask !” 
eme  Edern  en  ur  vousc’hoarzhin.  “Hervez  ar 
vojenn emañ an teñzor dindan ar peulvanioù, ha 
ne vezont dizolo nemet pa ’z eont da evañ dour 
d’ar stêr.”
“Ma rankomp gortoz, e c’hellomp gortoz pell !” a 
respontas Riwal.
“C’hoant  ’m boa  lâret  eo  e  traoñ  ar  peulvan  e 
rankomp klask kentoc’h, tost d’an teñzor !”
“Marteze, met war-dro hemañ n’eus netra.”
Kendalc’het e voe gant un eil peulvan kosteziet, 
met kazeg a voe graet gantañ ivez.
Pelloc’h e oa gwelet pevar feulvan all  en o sav, 
tost d’an tier. Tro wenn a voe graet
adarre gant ar re gentañ.
“Sellit ! Amañ !” O paouez merzet un dra bennak 
engravet e traoñ ar c’hwec’hvet maen-hir e
oa Riwal. Kregiñ a reas da lenn “Di an an Ae uant  
e n ved ar gou” Ne oa ket padet pell ar
birvilh  a  oa  kroget  ennañ.  “N’eus  netra  da 
gompren !”
“Gortoz,  n’eo  ket  echu.”  a  lâras  Morgan neuze. 
“Sellit !” Kregiñ a reas da skrabañ ar man a
c’holoe ar maen. Lizherennoù all a zeue war wel. 
“lou, e pa ez k ta Eskob Lan ger “
“Ma adlennomp pep tra ez eo “Di an an Ae uant e  
n ved ar goulou, e pa ez k ta Eskob Lan
ger“
“Din me n’eo ket sklaeroc’h, atav !” a lâras Riwal 
dipitet anezhañ !
“Ha ma vefe diverket lod eus al lizherennoù ?” a 
ginnigas Morgan.
“Ar gwir zo ganit ! N’eo ket fall evit ur plac’h na 
oar ket lenn !” a estlammas Edern en ur reiñ
un taol bihan ouzh he divskoaz gant e zorn. Krog 
e oa birvilh ennañ adarre.
“E-soñj  ‘maon  da  zeskiñ  lenn”  a  respontas 
Morgan, un tamm feuket.
Den ne daolas evezh, krog e oa ar baotred da glask 
adkavet ar gerioù damziverket.
“Sellit Dindan an Ae... “
“an Aerouant.”
“Hag er fin Eskob Lan ger, anv ur gêr bennak eo, 
moarvat.”
“Eskob Landreger” eme Vorgan.
“kentañ Eskob Landreger” a reizhas Edern.
“Gwir eo ne chom mui nemet ar c’hreiz e n ved ar 
goulou”
“Evned ar goulou ?”
“N’eo ket an dra-se ne zegouezh ket mat gant plas 
al lizherennoù ! e neved ar goulou
marteze ?”

“Pezh a  vefe :  Dindan an  Aerouant  e  neved  ar 
goulou, e parrez kentañ Eskob Landreger.”
“Dispar, seniñ a ra brav, met ne gomprenan netra !
” a lâras Riwal.
Ponner e oa o zreid war hent an distro. Krediñ a 
rae  dezho  e  oant  degouezhet  ken  tost  d’an 
diskoulm  ha  ne  oa  bet  kavet  nemet  bommoù 
digomprenus a-benn ar fin. Er c’harr-boutin
ne voe lavaret netra, kollet an holl en o soñjoù du. 
N’eo nemet en ur ziskenn diouzh ar c’harr e
teuas ur menoz gant Edern !
“Met re sod omp ! Perak ne bellgomzez ket d’az 
Mamm Gozh Riwall ?”

*
* *

“Fenoz  e  kasin  ac’hanoc’h  d’ul  lid-meur  en  ur 
chapel.” a lâras Peredur. Mouezh aerel Sarah
Jezebel Deva a save en aer mogedus an ti, heuliet 
gant diskan raouliet ar c’haner Dani Filth.
“Tonight is the night. The empowering wind that 
draws breath from despite...” Muzik ar
strollad Cradle of Filfth he doa lakaet Angeline a-
raok kregiñ da aozañ koan. O troidellat e oa
ar vogidell a-us ar podig ezañs. Un tammig eus ar 
poultr en doa roet dezhi Peredur he doa
lakaet da zeviñ. Treiñ a rae mat an traoù. O sellet e 
oa ar bisig du, diouzh e goazez war ur gador, ouzh 
ar plac’h er gegin. Ma vije bet ur c’hazh gwir e 
vije bet o rouzmouzat moarvat. Gant an
dramm bet roet da Angeline en doa gallet kreñvaat 
e c’halloud warni. Diaesoc’h e oa gant
Kenan, ar  paotr,  met sentiñ a rae ouzh e zousig 
evel ur c’hi bihan. Kudenn ebet neuze, a-benn
nebeut e ouife pelec’h ha pegoulz kavout Stevan. 
Pep tra a vefe renket. Ur soñj mat e oa bet
dont  d’ ober  un  tamm  tro  er  c’hornad  a-raok 
tec’hel gant Viviana. Ur sell ouzh kazetennoù an
deiz  war-lerc’h  en  doa  roet  tu  dezhañ  da 
ziskoachañ an daou genseurt-mañ. Daou istrogell 
e
gwirionez  met  talvoudus  e  oant.  Levraoueg 
Angeline dreist holl. Hep he levrioù e vije bet
diaes dezhañ dispenn roudoù Stevan.
“Ret  ’vo  deoc’h  bezañ  prest,  da  hanternoz  e 
rankimp bezañ eno. Un hanter eurvezh hent a vo.
Ma servijit ac’hanon mat ne voc’h ket dipitet !” a 
ouzhpennas Peredur.
“Evel ma karit mestr-meur.” a respontas Angeline.
Paour kaezh plac’h ma ouife !  Fenoz e vo echu. 
Kenderc’hel a ray ar c’houblad gant o zroioù
noz  moarvat  ha  ne  zlefe  ket  bezañ  pell  an 
archerien a-raok lakaat o c’hrabanoù warno. Pell e
vo  a-benn  neuze.  Ma  reont  anv  eus  un  diaoul 
dindan stumm ur c’hazh e vint bac’het en ur
bredospital  kredapl.  Ma  z  int  fin  a-walc’h  evit 
chom hep ober anv anezhañ eo an tamm tro en
toullbac’h  a  c’hortoz  anezho.  Chañs  o  deus  da 
vevañ en ur mare ma vez damantus a-walc’h ar



justis  pa  vez  gwalldaolioù  evel-se.  Un  nebeud 
kantvedoù abretoc’h e vijent bet devet ez vev.

*
* *

O vont da gousket e oa Mona.  Arabat e oa chom 
da straniñ, un devezh start a oa war ar stern
antronoz. Azezet e oa en he c’hador-vrec’h muiañ 
karet oc’h echuiñ ur gaeliad gerioù-kroaz.
Prest e oa pep tra, bod, boued ha kentelioù evit an 
deiz war-lerc’h, prest, pe kazimant !
Seniñ a  reas  ar  pellgomz. “O, piv  an diaoul  eo 
d’an eur-mañ ?” a soñjas. Da 75 bloaz ne gaver
ket gwall blijus lammat diwar he c’hador-vrec’h 
da vont da ziskregiñ ar pellgomz. Ur menoz
sot,  daou ugent  vloaz zo n’he dije  ket  kavet  an 
dra-se plijusoc’h !
“Mona ?” Riwal e oa adarre. “Petra zo peg ennañ 
pellgomz din div wech en un devezh ?”
“Te  eo  Riwal,  ‘maout  ket  o  vont  da  lâret  din 
’pellgomzez d’an eur-mañ evit goul’ un dra all
c’hoazh evit ur c’hoari bennak ! “
“eee...”
“oc’h  ’o’r  goap  ‘oan  ...  Plijadur  ‘m bez  atav  o 
kaozeal eus ma mab bihan !”
“Digarez Mona, emaon gant mignoned oc’h ober 
ur c’hoari urzhiataer nevez ha bout omp chomet. 
Soñjet hon doa ‘c’hallfes bezañ sikouret. Ne gave 
ket deomp e oa ken diwezhat.”
“Mat eo, ‘lâran dit. Pet’a ‘peus c’hoant goût ?”
“Ul lec’h bennak emaomp o klask, hag an titouroù 
a zo ganeomp zo ur frazenn digomprenus:
Dindan an Aerouant e neved ar goulou, e parrez  
kentañ Eskob Landreger”
“Ret eo sell’ deus an traoù un’ hag un’ ma faotr ! 
Eskob kentañ Landreger er VIvet kantved e
oa  Sant  Tudal.  Unan  eus  Seizh  Sant  Diazezer 
Breizh.”
“Devezh ar c’hatekiz eo da vat hiziv !” a soñjal da 
Riwal, met ne lâras netra.
“Parrez Sant Tudal zo ‘kichen Ar Gemene, an dra-
se a glaskez marteze. Gortoz, ma m’eus
soñj mat zo ur chapel ‘ba du-se a vez graet Chapel 
Sant Gwen deusouti. Gwen a dalvez
sklêrijenn e brezhoneg kozh.  Neved ar gouloù  a 
c’hellfe bezañ an dra-se. Ma lezez ur
pennad  ganin  e  c’hellin  taoler  ur  sell  ouzh  un’ 
deus ma levrioù. ”
“Trugarez dit, Mona, ur gwir ansiklopedienn vev 
out !”
Ne  ouie  ket  re  vat  Mona  hag  eñ  e  oa  pour  pe 
drichin a oa roet dezhi gant he mab bihan met
mont  a  reas  war-zu  un  estajerennad  levrioù. 
Diouzh an tu all e kleve Riwall o kontañ en-dro
pezh he doa lâret. Mil entanet e oa ar paotr, hag an 
dra-se a reas plijadur dezhi. Al levr a
oa o klask a gavas. Ne voe ket pell o tizoloiñ ar 
pezh he doa c’hoant.
“Riwal,  aze  ‘mañ  ganin.  Unan  eus  ar  pilerioù 
diouzh tu kreisteiz ar chapel zo savet war ur

maen kizellet  hag a  ziskouez un dañvad hag un 
aerouant. “
“Dispar out Mona ! Trugarez ha ken ar c’hentañ !”
“Atav kement a bres warnañ da vont kuit ur wech 
ma n’eus bet ar pezh a glask !” a soñjas
Mona, met poent bras e oa dezhi mont da gousket, 
skuizhus e vefe an devezh, antronoz.

*
* *

Birvilh a oa gant an tri c’hrennard dindan loch ar 
busoù. Kerkent ha diskennet eus ar
c’harr-boutin en doa galvet Riwal e vamm gozh ha 
mat en doa graet. Ne oa ket renket e
bellgomz hezoug gant Riwal ken e sonas en-dro, 
met ne oa diskouezet niverenn ebet war ar
skramm.
“Alo ! Riwal, deuet oc’h a-benn da gavet un dra 
bennak interesant ? ”
“Marzhin ! Dreset out bet ? Pelec’h ‘maout ?”
“ Deuet omp en-dro diouzh ar C’hastell Gwer. Pep 
tra zo mat, devet e oa bet ma frosesor gant
tenn laser Peredur met lakaet ‘z eus bet din unan 
nevez flamm eno ! Ha c’hwi petra ‘peus kavet ?”
“Keloù mat, gouzout a reomp pelec’h eo bet lezet 
an titouroù ganeomp gant Stevan, met keloù
fall zo ivez, Peredur a oar ivez ha bet eo eno dija 
marteze.”
“Ret eo mont diouzhtu neuze.”
“Penaos,  noz  eo  dija,  sañset  omp bezañ  er  gêr, 
petra lârimp d’hon zud ?”
“Lâr d’az tud e kouskez du-mañ ha me lâro da ma 
re e kouskan du-se.” a ginnigas Edern.
“Disoñjet  peus  ar  riboul  amzerel.  Kas  a  rin 
ac’hanoc’h en-dro d’ar gêr un eurvezh abretoc’h
evit  bremañ  ma  karit  !”  a  zisplegas  Marzhin. 
“Kaset ‘z eus bet ur c’harr enep-graviter ganeomp.
Lakait emgav deomp en ul lec’h didud ha dont a 
raimp kerkent da gerc’hat ac’hanoc’h.”

*
* *

O kerzhet  e  oant  didrouz  abaoe  dek  munutenn. 
Yen e oa an amzer e-kreiz an nozvezh c’hoañv ha
mont a raent buan evit en em dommañ. Ur pennad 
abretoc’h e oa aet an teodoù en-dro. Ken
laouen  e  oa  Viviana  ken  ne  ouie  ket  e  peseurt 
doare trugarekaat Morgan hag ar baotred evit ho
labour.  Lezet  e  oa  bet  ar  c’harr  enep-graviter 
pelloc’h en ul lec’h distro evit na vefent remerket 
gant den ebet. Div wech e oa tremenet un oto war 
an hent. P’ o doa gwelet o gouloù
o tostaat  e  oant  aet  da guzhat,  furoc’h e  oa.  A-
greiz holl e teuas ar chapel war wel, bras e oa
gant he zour karrezek bihan o sevel dreisti, gwez 
bras tro dro dezhi, par da gorfoù eskern
ramzel  er  mare-mañ  eus  ar  bloaz.  Pa  oant 
degouezhet tost a-walc’h d’al lec’h e voe
klevet  ur  vouezh  e  sioulder  an  noz.  Ne  oa  ket 
diaes da Viviana kompren piv e oa daoust dezhi



chom hep kompren ar gerioù c’hoazh. Degas a rae 
soñj dezhi eus abadenn noz ar
c’houblad satanazourien, er vered ma oa bet kaset 
gant Peredur. Ur sell prim ouzh he
c’hamaladed a ziskouezas dezhi o doa komprenet 
ivez. Bommoù sklaeroc’h a voe kaset betek
o divskouarn gant an avel “ Set, Priñs Meur, kreñv 
ha galloudus.. “ Diguzhat a reas al loar a
ziadreñv  ar  c’houmoul  neuze.  Sklaer  e  welent 
bremañ skeud ur plac’h o terc’hel ur c’hlopenn en
un dorn, ul levr en dorn all.. He mignon a verzent 
ivez un tamm pelloc’h. E-touez ar bezioù e
oant  e-kichen ar  chapel.  Roud ebet  eus  Peredur 
avat met ne c’helle ket bezañ pell. Ret e oa
diwall, rak diouzh an tu-se e teue an dañjer.
“Mat  e  vefe  d’unan  bennak  ac’hanoc’h  en  em 
silañ e diabarzh ar chapel evit gwelet petra
c’hell  bezañ  gwelet  e  traoñ  piler  an  aerouant. 
Chom a rin-me kuzhet betek ma ouezimp
pelec’h emañ Peredur. Ar wech-mañ e vo ma zro 
da sellet outañ gant lazerioù ma daoulagad
met  ret  eo  din  pakañ  anezhañ  dre  surpren.”  a 
zisplegas Marzhin.
“Mont a ran.” eme Riwal.
Didrouz e kerzhas war zu ar chapel. Diwall a rae 
d’ober d’an delioù marv a oa war
an  douar  sarac’hañ  dindan  e  dreid.  Gant  o  lid 
satanazek e oa an daou all ha ne daolent ket
evezh  ouzh  ar  pezh  a  oa  tro-dro  dezho  forzh 
penaos. Peredur avat, ne oa ket bet gwelet
 c’hoazh.  Pa  zegouezhas  tostoc’h  Riwal  e 
remerkas e oa bet brevet dor ar chapel.
Evito da vont e-barzh moarvat. Tremen a reas dre 
an nor dorret, mat e oa betek-henn. Sklêrijenn
al  loar  a  dremene  dre  gwer-livet  unan  eus  ar 
prenestroù. Pa voe boazet ouzh an
damdeñvalijenn  e  kendalc’has.  Bankoù  a  oa  e-
kreiz ar chapel. Divizout a reas heuliañ ar
voger betek ar penn all. En ur dremen e remerkas 
kroazioù eilpennet bet livet e du ouzh ar
maen.  Un  dra  bennak  a  oa  skrivet  un  tamm 
pelloc’h met re deñval e oa evit divinout ar gerioù.
Goustadik ez ae war-raok. Tu ar c’hreisteiz he doa 
lâret Mona. Ur voger, stumm un tri c’horn dezhi, 
kinklet  gant  kizelladurioù  ha  toullet  gant  ur 
prenestr a verze er penn all. Goustadik e tostaas 
ouzh ar piler diwezhañ e penn nev ar chapel.  Ur 
piler  diazezet  war  ur  maen  kinklet  gant  un 
Aerouant.  Degouezhet  e  oa.  Unan eus  an  daroù 
greunvaen a c’holoe leur an iliz a oa bet tennet
diouzh e blas just dirak ar piler. Ne voe ket amzer 
gant Riwal da dostaat evit sellet pishoc’h.
“Paket out !” a lavaras ur vouezh o tregerniñ a-
dreñv dezhañ.
Ur skin ruz a skedas e-biou dezhañ a-greiz-holl. 
Buan, hep soñjal pelloc’h, en em daolas dindan
ar bankoù. Kalet e oa flouradenn ar greunvaen. An 
tan a oa kroget en unan eus kadorioù ar

chapel.  Klask  a  reas  mont  war  e  barlochoù. 
Marteze e c’hellfe ruzañ ha treuziñ ar chapel war e 
giz, o tremen dre-zindan ar bankoù, betek an nor 
en tu all.. Div pe deir gwech e skedas adarre
skinoù  ruz  a  lakaas  an  tan  da  gregiñ  tro-dro 
dezhañ. Ruzañ a rae war al leur ar buanañ ma
c’helle,  krog e oa da bennfolliñ.  An tommder a 
sante a-us dezhañ. Moged a oa e pep lec’h
hag ar paz a begas ennañ. Ur skin ruz all a skedas 
a ziadreñv unan eus ar pileroù, met tizhout
a reas barlenn ur prenestr.  Neuze e kouezhas un 
dra bennak, en un tu bennak, war al leur.
“Echu eo,  paket  ’m eus  anezhañ.  Deus  e-maez, 
Riwal, arabat chom amañ pelloc’h.” eme
mouezh Marzhin. Tammoù koad entanet a oa krog 
da gouezhañ dija diouzh toenn ar chapel.
Tan ha moged a oa pep lec’h. Terriñ a reas ar bank 
a oa a-us Riwal, berr e oa e anal, aer a
vanke dezhañ ha ne wele ket mui dre beseurt tu en 
em dennañ a-zindan ar bankoù o teviñ. Ur
fiñvadenn a verzas dirazañ hag hep n’en dije bet 
amzer da gompren ar pezh a oa c’hoarvezet e
santas  un  dorn  galloudus  o  kemer  anezhañ  ha 
sachañ anezhañ e maez. D’ar red e voe kaset e-
maez ar chapel gant Marzhin.
“Kerzh da gaout ar re all !” emezañ a-raok mont 
en-dro er savadur o teviñ.
Hanter  vadaouet,  e  pellaas  Riwal  diouzh  an 
tangwall  hag  a  oa  kroget  da  vat  e  diabarzh  ar 
chapel.

*
* *

“Dre anvioù an aeled a vez o servijañ er seizhvet 
milis dindan Booel, ael meur ha galloudus,
dre anv ar steredenn Sadorn, dre he siell sakr e  
pedan ac’hanout dre da vertuz. Kafriel galvet
da seizhvet deiz ar Sabad, labour evidon.”
O  paouez  echuiñ  e  oa  Angeline  he  seizhvet 
galvadenn da nerzhioù an ifern pa glevas
strakadennoù o tont diouzh ar chapel.  Dre gwer-
livet ur prenestr e verzas skleur an tan, ha
flammoù ruz o tañsal.
“Un dra bennak a zo c’hoarvezet, N’emañ ket Set 
war-dro ? Deus Kenan, tostaomp da welet.”
O teviñ e oa ar chapel. “Daoust ha klevet e oa bet  
ur wech c’hoazh he lid satanazek, evel en
noz all er vered ?”
Bamet ha dilavar e choment o daou da sellet ouzh 
ar savadur sakr o teviñ. Skrijañ a rae
Angeline gant ur seurt birvilh, pe daoust hag eñ e 
oa gant an aon ? Ar spont a lennas sklaer e
daoulagad Kenan avat, pa zeuas e-maez ar chapel 
un den yaouank duet e zremm. Derc’hel a
rae korf ur c’hazh suilhet e vlev gant an tan.
“Na fiñvit ket pe e yelo ho kroc’hen da voueta tan 
an ifern !” a lavaras dezho gant ur vouezh
raouliet en dije lakaet ur c’haner metal da vervel 
gant ar warizi.



Ur  c’hrennard  n’he  doa  ket  remerket  a-raok  a 
dostaas a-dreñv
“Re ziwezhat eo ! “ emezañ, “dindan un dar eus 
leur ar chapel e oa bet lezet ur ger deomp,
distrujet eo bremañ. “
“N’eo ket sur !” O sellet e oa ar paotr yaouank, 
duet gant an tan, ouzh ar bezioù ma oa bet
dalc’het  al  lid  ur  pennadig  a-raok.  Gwelet  a 
c’halled  an  delwennoù  o  doa  tennet  diouzh 
sekretiri
ar chapel ha degaset amañ. Sellet a reas ar paotr 
ouzh al levr kozh a oa war ur bez e-kichen ar
groaz  o  doa  eilpennet,  tost  da  zelwenn  Sant 
Treveur plaset war e benn, e dreid en
nec’h.  Gwelet  a  raed  ivez  ar  niver  666  o  doa 
skrivet ouzh ar maen. Sellet a reas ar paotr
neuze,  ouzh  he  levr-hi  hag  a  oa  chomet  en  he 
dorn.
“Al levr-se du-se a oa er chapel ?” a c’houlennas 
ouzh an daou zen yaouank ha na gredent ket fiñval 
ken.
Dilavar e chomas Angeline met Kenan a reas un 
hej d’e benn.
“Trugarez !” a respontas, luc’hed a skedas neuze 
diouzh e zaoulagad ha netra ken.

*
* *

Kouezhet e oa ar c’houblad satanazourien war an 
douar. Morgan, Edern ha Viviana a oa tostaet
d’o zro da welet gwelloc’h.
“A-benn dek munutenn e tihunint ha n’o do soñj 
eus netra ken, deomp kuit buan.” eme
Varzhin.
Mont a rejont da gaout ar c’harr enep-graviter en-
dro o kerzhet buan en deñvalijenn. A-dreñv
dezho  e  klevent  mein-glas  toenn  ar  chapel  o 
strakal dre ma tarzhent gant tommder an tangwall.

*
* *

“Petra  eo  al  levr-se  ?”  Riwal  a  savas  a-vouezh 
uhel ar goulenn a oa war spered an holl. Ur wech 
distro er c’harr e-g en doa digoret Marzhin al levr 
a oa chomet e pad kantvedoù, kuzhet dindan piler
an  aerouant  er  chapel.  War  ar  golo  ler  e  oa 
engravet ur ger gant lizherennoù bet alaouret ur
poent oa bet. Ur ger en ur skritur gotek na oa hini 
ebet anezho gouest da gompren: “Agripa”.
Tresadenn ur penn diaoul, kerniel ledan ha penn 
ur bourc’h dezhañ, a oa gwelet war ar
bajenn gentañ. Un tri-ugent pajenn all bennak a oa 
da-heul, holl bet skrivet gant an dorn, ur
skritur kozh diaes da lenn. E Latin e oa lod eus ar 
pajennoù met re all a oa e brezhoneg.
Garmaton, Goy, Karisto, Atalo ha me oar me... Hir 
e oa listenn ar pezh a seblante bezañ ar
gont eus an holl ziaouled ha gwallsperedoù a oa 
sañset bevañ en ifern. Diwar an nebeud
gerioù a zeuent a benn da lenn e seblante al levr 
kinnig ivez seurt droukpedennoù evit gervel

ar viltañsoù bet meneget en a-raok. Ar pajennoù a 
droent unan-hag-unan met gwall gevrinus e
chome al levr.
“Da  vamm-gozh  a  c’hellfe  sikour  marteze  ?  a 
c’houlennas Edern.
Sellet a reas Riwal ouzh e vontr. Teir eur vintin e 
oa.
“Ne ray ket d’an eur-mañ sur.”
Echu e oa gant Marzhin follennata al levr.
“Perak  en  defe  ma  zad  lezet  ul  levr  evel-se 
ganeomp ?” a lâras Viviana.
“Re vuan hon eus sellet ouzh ar pajennoù, un dra 
bennak a zo e-barzh, un tu bennak.”
Morgan  a  zigoras  al  levr  en-dro.  N’he  doa  ket 
taolet kalz a bled outañ betek-henn, dre ma ne oa
ket bet desket dezhi lenn.
“N’anavezan netra  el  levrioù,  met  ar  pezh  a  zo 
skrivet amañ e traoñ ar bajenn a seblant bezañ
merket gant ul liv un tammig disheñvel.”
“Ret vo deomp deskiñ lenn dit plac’hig !  Barrek 
out.” eme Varzhin. Div linenn a oa skrivet e
traoñ ar bajenn hag a ziskoueze bezañ diwar un 
dorn  disheñvel  diouzh  peurrest  ar  skrid. 
Seblantout a raent
bezañ bet ouzhpennet war-lerc’h.
Lenn reas Marzhin div werzenn gwall visterius :
“Ur c’hloareg ‘vo kaoz e kimiadin, nag en ti nag  
er maez.
666 666 blead goude sakr neved er goulou, 666 
’vo an deiz “
“Netra da gompren er gregaj-se ! “ eme Edern.
“Gortoz ! Al linenn gentañ.... An dra-se zo unan 
eus diouganoù ar Roue Stevan a oa bet roet
deomp gant Mona !” eme Riwal, birvilh ennañ.
“Gwir eo, Neved ar gouloù” an dra-se eo an anv a 
oa bet roet da chapel Sant Gwen.” a lâras
Edern entanet d’e dro !
“Met  666  eo  an  niver  a  oa  bet  merket  gant  ar 
satanazourien,  petra  ‘n  deus  da  welet  gant 
Stevan.”
“Niver al Loen, ur simbol satanek.” eme Viviana.
“N’eo ket, un deiziad eo.” a lâras Marzhin hag a 
oa chomet dilavar betek-henn.
“Petra ? Ar bloaz 666 666 !”
“N’eo ket ! Ret eo lenn div wech tri c’hwec’h, ar 
pezh a ra 236 bloaz goude sakr ar chapel.”
“Ha pegoulz e oa bet sakret ar chapel ?”
“Er  bloaz  1540  gwelet  em  eus  ar  bloavezh 
engravet ouzh ur voger bremaik”, a gendalc’has
Marzhin. “An dra-se a dalv ar bloaz 1776. Klotañ 
ra mat gant pezh a ouzomp. 666 ’vo an deiz a
dalvez e ro emgav deomp d’ar 6 / 12, d’ar 6 a viz 
Kerzu 1776.”
Bamet e oa an holl !
“Met e pelec’h ?” a c’houlennas Viviana ?
“Anat  dit,  e  chapel  Sant  Gwen  !”  a  respontas 
Edern laouen. “Deomp de’i, neuze.”
“Mont a raimp met evidoc’h-c’hwi, tud yaouank, 
e vo ur frapad kousket a-raok. N’ouzomp ket



petra zo o c’hortoz ac’hanomp eno ha n’ oc’h ket 
c’hwi robotoù, din da c’houzout !”

*
* *

“Da feiz hon tadoù kozh, ni paotred Breizh Izel...”  
A-unvouezh e oa an holl o kanañ dindan bolz ar 
chapel  c’hotek  .  Dreist  son  ar  c’hantik  e  veze 
klevet ar c’hleier er maez, o seniñ a-vole-vann en
tour bihan. Echu e oa an eured. Ar paotr nevez, a 
zalc’he dorn e wreg nevez dindan e gazel, e
dog ledan en e zorn all. Kaer-meurbet e oa-hi en 
he sae glas sklaer. Dre ma oant o tiskenn o-daou
gant an nev war zu an nor, e save an dud pedet o 
daoulagad war zu ar c’houblad yaouank ha
brav. Kerent, mignoned hag amezeien a oa aze, a-
dost hag a-bell. En o c’haerañ dilhad Sul e
oant  gwisket-holl.  Un  devezh  a  levenez  e  oa  . 
Mamm ar paotr nevez a oa o heuliañ ar re
yaouank o terc’hel dorn tad ar plac’h nevez. War o 
lerc’h e kerzhe lorc’hus an Aotrou
Person heuliet gant e golisted. Un eured brav e oa 
bet, frouezhus e oa bet ar gest, atav e veze
gant familhoù ar seurt-se, rak euredet e oa en deiz-
se merc’h unan eus kouerien binvidikañ trev
Sant  Gwen.  Digeriñ  a  reas  dorioù  ar  chapel. 
Kreñvoc’h e sone bremañ ar c’hleier. Sklêrijenn
heol gwan ar goañv a zeuas a-benn da drellañ e 
zaoulagad chomet boaz ouzh damdeñvalijenn
ar  chapel  e-pad  ur  pennad  mat.  Friko  a  vefe 
bremaik ha santout a rae dije e c’halvadenn en e
stomok. Evel ma vez ar c’hiz e oa bodet re baour 
parrez Sant Tudal dirak dor ar chapel
a-benn neuze,  lod  anezho  a  oa  deuet  diouzh  ar 
C’hroesti  zoken.  Remerket  a  reas  an  Aotrou 
Person en
o zouez, ar Stevan-se hag a veze lakaet da sorser 
gant lod. Ur c’hlasker-bara e oa, un den bras, hir
e  varv gris.  Diouzh ar  pezh a veze kontet  e  oa 
brudet betek Gwened evit bezañ gouest da
zivinout an amzer da zont. Ne blije ket d’ar beleg 
seurt diotachoù diaoulek. Krog e oa bremañ
an dud nevez da deurel gwinizh ha pezhioù bihan 
d’ar re baour. Kregiñ ar reas ar c’houblad
sonerien binioù ha bombard gant un ton bale. An 
dra-se kennebeut, gwelet sonerien ken tost da di 
an Aotrou Doue, ne blije ket dezhañ. “Klaskerien-
vara, sonerien ha karantez ar
varrikennad : teir gwalenn a gastiz Breizh Izel.” a 
soñjas ar Person met un devezh eured e
oa ha ne gredas lâret netra.
“Ar plac’h nevez
Yaouank ha kaer a welit aze,
A vo-hi en he bez,
Kent na vo echu ar ble”
Didrouz  a  chomas  tud  an  eured  o  klevet  ar 
gwerzioù bet distaget gant ur vouezh kreñv ha
gourdrouzus.  Ar  sonerien  zoken,  a  oa  dispeget 
diouzh o benveg. Ouzh an hini a veze graet ar

Roue Stevan dioutañ e oa an holl o sellout a-benn 
neuze, spontet e oant gant an diougan.
“Penaos  e  kredez  te  lâret  garzachoù  a  seurt-se, 
d’an dud vat-mañ ! Kerzh kuit alese, servijour
an  diaoul  !”  eme  ar  person  o  c’hourdrouz  ar 
c’hlasker  bara  gant  e  zorn.  Paotred  yaouank an 
eured a grogas da vountañ an den.  Taolet e voe 
pelloc’h war zu an hent, lod a stagas neuze
da deurel mein gantañ. Ar paotr a enor a grogas e 
bazh un den kozh, daou vignon dezhañ a reas
kemend-all  hag  int  da  redek  war-lerc’h  ar 
c’hlasker bara ha na voe ket pell o sachañ e
skasoù gantañ.

*
* *

A-dreñv ur renkennad gwez e oa deuet ar c’harr e-
g e-maez ar riboul amzerel. Souezhus
pegen  heñvel  eo  al  lec’h  a  soñjas  Viviana.  Ar 
gwez bras-se e kichen ar chapel a seblante
bezañ heñvel ouzh ar re a denne da gorfoù eskern 
ramzel en nozvezh a-raok. 255 bloaz
abretoc’h e oant koulskoude. An hent a oa heñvel 
zoken, meinekoc’h avat, ha gweturioù
sachet gant kezeg a oa gwelet ,  a-hed ar foz, e-
kichen ar chapel. Chomet e oant da sellet
 a-bell, ouzh tud an eured o tont e-maez. Heuliet o 
doa ar sach-blev a oa savet gant ur
c’hlasker-bara, hep kompren re vat ar pezh a oa 
c’hoarvezet. Gwelet a raent neuze ar foeter-bro
o  tec’hel  war  an  hent,  tri  den  yaouank,  bizhier 
gante, o tont war e lerc’h. War zu ar c’harr
e-g. e oant o tont.
“Met  Stevan  an  hini  eo  !”  eme  Viviana  oc’h 
anavezout he zad dindan e druilhoù hag e varv
hir.
“Dre amañ, a hopas dezhañ Marzhin, en ur zigeriñ 
an nor.”
“Poent  bras  e  oa  !  “  a  respontas  Stevan  en  ur 
c’hoarzhin hag eñ treiñ etrezek enno en ur redek
buanoc’h. Ouzhpenn ar robot a oa er c’harr, blev 
du e verc’h en doa anavezet met ur plac’h blev ruz 
a-oad ganti a oa ivez, n’en doa biskoazh gwelet a-
raok.
Lammat a reas e-barzh ha mont a reas ar vi metal 
gwenn diwar-wel, en ur seurt sklêrijenn
c’hlas. Chom a reas a-sav ar baotred yaouank a oa 
o redek war-lerc’h ar profed, skodeget o
zri. Ne gredent ket o daoulagad.
“Ur c’hloareg ‘vo kaoz e kimiadin, nag en ti nag e 
maez”  a  lavaras  ar  paotr  a  enor,  e  vouezh  o 
vougañ gant ar spont.
“An dra-se en doa lâret, gwir eo !” a respontas e 
vignon.
Gwenn-kann e oa  o dremmoù pa zistroas an tri 
den en-dro gant tud an eured.
“Kredet ’vefe ‘peus gwelet an Ankoù ! “ a lavaras 
ar paotr nevez d’e vignoned o klask sederaat
ar jeu gant ur farsadenn .



“An  Ankoù  ne  lâran  ket,  met  e  garr  marse  a-
walc’h !” a respontas dezhañ ar paotr a enor.

*
* *

Dihuniñ a reas Riwal. Astenn a reas e zivrec’h en 
ur vazailhat. Ur pennadig a voe ret dezhañ
lakaat  a-raok  kompren  e  oa  en  e  sac’h-kousket 
war al leur en e gambr. Edern a oa kousket
c’hoazh en e gichen. Sklêrijenn an deiz a dremene 
dre ar prenestr veluks. Azezañ a reas a-benn
teurel  ur  sell  ouzh an dihuner  war  taol e  vurev. 
Kreisteiz hanter e oa ! Tamm ha tamm e
teue an eñvorennoù diouzh e vemor vogedus. “Ar 
c’hoari urzhiataer ! Kaset o doa un
tamm mat eus an noz war ur c’hoari ma rankent 
adkavet roud Ar Roue Stevan, un den
kollet en amzer. Peseurt anv oa dija ? Metalikazh 
, setu anv ar c’hoari. Vakañsoù Meurlarjez
a  oa.  Aet  e  oa e  dud er  maez  ar  mintin-se  hep 
dihuniñ  anezho,  distro  e  vefent  evit  merenn  a-
benn
nebeut. O fiñval en doa dihunet Edern. Ur pennad 
a lakaas da zibikouzañ d’e dro.
“Petra ‘maon oc’h ober amañ ? A ya, ar c’hoari 
urzhiataer-se, n’eo ket souezhus e vefen
skuizh, n’hon eus ket kousket kalz ! “
“Aet eo kuit Morgan war a seblant !”
A,  ya  Morgan,  soñj  en  doa  Riwal  bremañ.  Ar 
plac’h he doa degaset ar c’hoari dezho dec’h. Er
skol e oant bet ganti bloavezhioù a oa. Kuitaet he 
doa ar vro ha laouen e oant bet oc’h
adkavout anezhi dec’h dre zegouezh er vouc’h. Ur 
c’hoari urzhiataer dispar he doa degaset
ganti.
“Aet eo kuit gant he c’hoari, domaj, ur gopienn ’m 
bije bet graet a-hend-all “. eme Riwal
adkavet e skiant vat gantañ ar wech-mañ.
“Plijout a ra din ar plac’h-se, n’he deus ket lezet 
he niverenn pellgomz hezoug zoken ?”
“Ne gredan ket.”
Klask  a  reas  Riwal  war  taol  e  vurev,  netra.  E 
evezh a voe sachet neuze gant un tamm paper
war an estajerenn levrioù.
“Sell ur bilhed loto !” N’eo ket din !.
Un  dra  bennak  oa  skrivet  war  tu  gin  an  tamm 
paper:
“Ret  eo  din  mont.  Pokoù  deoc’h  ho  taou.  Ma 
’peus c’hoant skrivañ din: Morgan@hotmail.com
Ha  ma  c’hounezit  gant  al  loto  eo  evidoc’h  ! 
Kenavo.”
“He  chomlec’h  a  c’hellimp  lakaat  war  hon 
listennad vignoned war MSN. Dispar !” a lâras
Edern.
“Perak he deus lezet ur bilhed loto ?”
“Marteze  ne  oa  tamm  paper  all  ebet  ganti  evit 
skrivañ.”
“Sur a-walc’h !”

Lakaat a reas Riwal ar bilhed en e c’hodell en ur 
lâret
“Deomp da zijuni, da boent merenn !”

*
* *

“Ur banne te hag ur c’hoari Sudoku. Div blijadur 
vihan n’em eus ket bet anavezet abaoe pemp
bloaz.” Adkavet en doa Stevan e gador-vrec’h e 
levraoueg ar C’hastell Gwer. Kement a draoù
en  doa  bet  da  gontañ  d’e  verc’h  diwar-benn  e 
vuhez e-touez klaskerien-bara an XVIIIvet
kantved  !  Eviti  ne  oa  aet  kuit  nemet  e-pad  un 
nebeud deizioù. Disheñvel e oa an traoù gantañ
ha spi en doa n’en doa ket cheñchet re e-pad an 
holl amzer-se. Anaoudegezh en doa graet gant
Morgan. A-du e oant savet holl evit chom hep kas 
anezhi en-dro d’he amzer ma ne oa
den o c’hortoz anezhi. Speredek e oa ar plac’h ha 
reiñ a rafent deskadurezh dezhi.
“Aotrou, Itronezed, ur blijadur hag un enor eo din 
kinnig deoc’h Peredur, adkavet gantañ e
splannder a  wechall-gozh.” eme Varzhin war  un 
ton pompadus, en ur zont e-barzh al
levraoueg, heuliet gant ar c’hazh du. Bet en doa an 
devezh o tresañ ar robot hag o kaout an dizober 
diouzh  ar  bug,  ar  marc’h-Troya  a  oa  chomet 
kousket en e vemor e-pad keid-all a-raok
plantañ e reuz.
“Mankout  a  ray din Edern ha Riwal.  Mignoned 
vat e oant deuet da vezañ ! “ a lavaras Morgan ha
n’he doa ket komzet kalz betek neuze.
“Edern dreist-holl, ‘m eus aon !” eme Viviana en 
ur vousc’hoarzhin ouzh he mignonez nevez.
Ruz e teuas Morgan da vezañ.
“Ret  e  oa  dezho  distreiñ  en  o  amzer,  ha  ne 
c’hellemp ket lezel anezho da zerc’hel soñj eus ar
pezh  o  doa  gwelet.  Gwelloc’h  eo  evito  hag 
evidomp,” a respontas Stevan war un ton a
ziskoueze e oa kloz an afer.
“Hast buan da zeskiñ lenn ha skrivañ, plac’hig, ur 
postel a resevi a-benn nebeut gant ar
baotred ‘m eus aon,” eme Varzhin. “Kinnig a raint 
dit rannañ o arc’hant. Bez c’helli
trugarekaat anezho.“
“Petra ?”
“Soñj ‘peus eus ar bilhed loto am boa goulennet 
ganit prenañ pa oamp bet o kas ar baotred
en-dro  ? Leuniet eo bet gant niveroù a c’hounezo 
ur sammadig brav a arc’hant. Ret mat e oa
trugarekaat anezho en un doare bennak !”
“Marzhin ar Strobineller !” a lavaras Viviana.
Mousc’hoarzhin a reas Stevan.
“Me gave din e oa dleet deomp chom hep cheñch 
tra e buhez an dud a-hed ar c’hantvedoù a
dreuzomp dre ar riboul amzerel. Sur out n’out ket 
bet paket d’az tro gant ur bug bennak
Marzhin  ?”  a  c’houlennas  Peredur  n’en  doa 
lavaret netra betek-henn.
Ne ouie dare Stevan nag ar merc’hed hag o farsal 
e oa Peredur pe get.


